
ክሰምዓና ኢዩ፣፣ ቅዱስ ኣቦና ር.ሊ.ጳ ፍራንቸስኮስ’ውን ንዚመጽእ 
ዓመት፣ ዓመት ምሕረት ኣዊጆምልና ኣለዉ፣፣ እቲ ምሕረት ሕጂ 
ንጀምሮ፣፣ ሕሙማት ይምሕረልና፣ ዝተበኣሱ ይዕረቐልና፣ ግዜ 
የቁመልና፣ ብጠሊ ዝናሙ ይተዓረቐና፣ ቢሎም ስብከቶም ዛዚሞም፣፣ 
ብእግዚኦታን ቡራኬን ቃለ ምስጋና ቆሞስ ኣባ ስምዖን ገ/እንድርያስን 
መደብ በዓል ተፈጸመ፣፣  

 

ቅብኣተ ሜሮን -ነፋሲት 
ብፁዕ ሊቀጳጳስ ኣቡነ መንግሥተኣብ ተስፋማርያም፣ ብሰንበት 08 ሰነ 
ኣብ ደብረ ቅዱስ ዮሴፍ ነፋሲት ን18 ቆልዑ ጸጋ ቅብኣተ መንፈስ ቅዱስ 
ሂቦም።  
ኣብቲ ምስጢረ ሜሮን ዝሃብሉ መስዋዕተ ቅዳሴ ብፁዕ  ሊቀጳጳስ ኣቡነ 
መንግሥተኣብ ተስፋማርያም ኣብ ስብከቶም ንተቀባእትን ወለድን 
እግዚኣብሔር ኣብ ፈጣሪ፣ እግዚኣብሔር ወልድ መድሓኒ፣ 
እግዚኣብሔር መንፈስ ቅዱስ ቀዳሲ፣ እዞም ሰለስተ ኣካላት ወላ’ኳ 
ኩሉ ብሓባር ዝሰርሕዎ ስራሕ እንተኾነ፣ ንሕና ግን ሰስርሖም ንህቦም 
ከምኡ ከኣ እዩ። ንመንፈስ ቅዱስ ቀዳሲ ቢልና ንጠቕሶ ከመይ ቀዳሲና 
ስለዝኾነ። ሎሚ ኣብዚ ቅብኣ ሜሮን ምቕባል ከኣ ንስኻትኩም ሕጻናት 
ንመንፈስ ቅዱስ ተቐቢልኩም፣ ቀዳሲ ሓይሊ ተቐቢልኩም ማለት እዩ። 
ጽቡቕ ከም ዘጽናዕኩም ርእየ ኣለኹ፣ እንተኾነ ክትቅጽልዎ ሓደራ 
እብለኩም፣ ወለዲ’ውን ክመሃሩ ክትሰድዎም ሓደራ። መንፈስ ቅዱስ 
ኣባና ምስ ሓደረ ሰለማውያን፣ ሕጉሳት፣ ተበዓት፣ እሙናት፣ 
ጥበበኛታት፣ ፈተውቲ ጸሎት ንኸውን፣ መንፈስ ቅዱስ ካባና ምስ 
ዝርሕቕ ግን ተበኣስቲ፣ መዕገርገርቲ፣ ህውኻት፣ ጨካናት …
ንኸውን። ስለዚ ሜሮን ተቐቢልና ኢልኩም ትምህርተ ክርስቶስ 
ምክትታል ከይተቋርጽዎ ከመይ ኣብ ዝኸድኩሞዎ ኩሉ ዘትብዓኩም 
ዘጽናዓኩም፣ እሙናት ዝገብረኩም ሓይሊ መንፈስ ቅዱስ እዩ…
ብምባል ኣባታዊ ምኽሮም ሂቦም።  

ዓውደ-መጽናዕቲ ንሰብ ውፉይ ሕይወት 
 

ብምኽንያት ዓመተ ውፉይ ሕይወት ብአተግባሪት ኮሜተ ካልኣይ 
ሰበኻዊ ሲኖዶስ ልዕለ- ኤጳርቅና ኣሥመራ ዝተመደበ፣ ኣባላት ውፉይ 
ሕይወት፣ ኣባላት ማሕበራት ደቂ ተባዕትዮን ደቀኣንስትዮን 
ዝተሳተፍዎ፣ “ብድሆታት ሰብ ውፉይ ሕይወት ግዜና፣ እጃም ሰብ 
ውፉይ ሕይወት ኣብ ስብከተ ወንጌል” ብዝብል ኣርእስቲ ዝሓለፈ ቀዳም 
27 ሰነ 2015 ዓ.ም. ኣብ ኣዳራሽ ርእሰ ኣድባራት ኪዳነ ምሕረት 
ኣሥመራ፣ ናይ ፍርቂ መዓልቲ ዓውደ መጽናዕቲ ተኻይዱ።  
ነቲ መደብ ዓውደ መጽናዕቲ ዝመርሑን ዝኸፈቱን ክቡር ኣባ ከሰተ ገ/
ዮሓንስ ኣቦ መንበር ኣተግባሪት ኮሜተ ካልኣይ ሰበኻዊ ሲኖዶስ ልዕለ- 
ኤጳርቅና ኣሥመራ፣ ኣብ መኽፈቲ ቃሎም፣ ርእሰ ሊቃነ ጳጳሳት ኣባ 
ፍራንቸስኮስ ካብ ሕዳር 2015 ክሳዕ የካቲት 2016 ዓመተ ውፉይ ቢሎም 
ኣዊጆምልና ኣሎዉ። ዕላማኡ ድማ ውፉይ ሕይወት ግቡእ ክብሩ 
ክረክብን ኣብ ውፉይ ሕይወት ዝጽመዱ ሰባት ድማ ምእንቲ 
ኪድልድሉን ክስስኑን ኢዩ። ልዕለ ሰበኻናውን ነዚ መደብ 
ቤተክርስቲያን ተኸቲላ ምእንቲ ሰብ ውፉይ ሕይወት ዝድገም ጸሎትን 
ብምድላውን ካልእ መደባትን ብምስንዳውን ነዚ ዕላማ እዚ ትሰርሓሉ 
ኣላ፣፣ እዚ ናይ ሎሚ መደብ  ድማ ናይቲ ዚካየድ ዘሎ መደባት ኣካልን 
መቐጸልታን ኢዩ ኢሎም። 
ኣብዚ ዓውደመጽናዕቲ ክልተ ሰፋሕቲ ኣስተምህሮታ “ትንቢታዊ 
መልእኽትን ብድሆታትን ሰብ ውፉይ ሕይወት ግዜና፣’’ ብኣባ 
ክፍለኢየሱስ ገ/ሥላሴ፣ ዘማኅበረ ንኡሳን ኣኃው ካፑቺኒ፣  “እጃም ሰብ 
ውፉይ ሕይወት ኣብ ስብከተ ወንጌል” ብእናቴ ለተድንግል 
ዑቕባሚካኤል ማኅበር ደናግል ኮምቦኒ እዮም ቀሪቦም።   
ነቲ “ትንቢታዊ መልእኽትን ብድሆታትን ዉፉይ ሕይወት ግዜና” 
ብዝብል ኣርእስቲ ቀዳማይ ኣስተምህሮ ዝሃቡ፣ ኣባ ክፍለኢየሱስ 
ንኣስተምህሮኦም ውፉያት እንታዎት ኢዮም?፣ ነብያዊ ተልእኮ 
ውፉያት ምስክርነት ወፈያና ሓጎስ ዘሰነዮ ይኹን፣ ብደሆታት ግዜና፣ 
መንፈስ ምናኔ፣ ዜእምንን ዜቕንእን ሕይወት ንንበር፣ መንፈስ 
ተዛማድነት፣ ሓቢርካ ምስራሕን ምንባርን ኣብ ዝብሉ ኣርባዕተ ንኡሳን 
ኣርእስታት ኢዮም ከፋፊሎም ኣቕሪቦምዎ፣፣ ኣብ መዛዘሚ ከኣ 
“እግዚኣብሔር ይመስገን፣ ክሳብ ሎሚ ከባብያዊት ቤተክርስትያና፣ 
ካብተን ብዋሕዲ ጸዋዕታ ዝጭነቓ ዘሎዋ ሃገራት ኣይኰነትን። ኣምላኽ 
በብጊዜኡ ናብ ግራት ተልእኾኡ ተወፍዮም ዝለኣኹ፣ መንእሰያት 
ክልቲኡ ጾታ ይህባ ኣሎ። በዚ ንኣምላኽ ኣዕዚዝና ከነመስግኖ ይግባእ 
እብል። 
እዋኑ እዋን ዝተፈላለየ ዘመናዊ ምህዞ ተክኖሎጂ ኢዩ። እዚ ከኣ 
እወንታውን ኣሉታውን መዳይ ኣሎዎ። ኣብ ከም’ዚ ዝበለ ኵነታት፣ 
ብሓደ መዳይ፣ ብዙኃት ናእሽቱ ውፉያት፣ ንርእሶምን ካልኦትን፣ ነዚ 
ብቫይረስ ዓለማውነትን ውልቃውነትን ዚፈታትን ጊዜና፣ ዚምልስ 

መንፈሳውነት ሒዞም ኪንቀሳቐሱ ምርኣይ ብዙኅ ዜጸናንዕ’ዩ። ድላይን 
ጽምእን፣ ጸሎትን ምሥጢራትን ዘሎዎም ኰይኖም ክትርእዮም ተስፋ 
ዝህብ’ዩ። ተወሳኺ’ውን ካብኣቶም ኣብ መብጽዓታቶም እሙናት 
ኰይኖም እናተመላለሱ፣ ብምስክርነቶም ንብዙኃት መናብርቶምን 
ምእመናንን ሰብ ጽቡቕ ፍቓድን፣ ናብ መኣዲ ፍቕሪ እግዚኣብሔር 
ክዕድሙ ምርኣይ መንፈሳዊ ዕጋበት ዚህብ’ዩ። እዚኣቶም ውሻጣዊ 
ሰላምን ሓቀኛ ትርጉም ሕይወትን፣ ካብ’ቲ ምስ ኣምላኽ ዘሎካ ጽኑዕ 
ርክብ ኢዩ ዚምንጩ ዚብል ርድየት ዘሎዎም ኣባላት ምኻኖም እዮም።  
እዞም ከምዚኦም ዝበሉ ውፉያት ኣባላትና፣ ቍጽሮም እኳ ውሕድ ዝበለ 
እንተኾነ፣ ንዓና ነዞም ከምኦም ዘይኰና፣ ወፈያ ሕይወትና ሓደ 
“ሙዘይም” ኣይኮነን እናበሉ ብቐጻሊ ዜተሓሳስቡና እዮም። ከም ንፈልጦ 
ሙዘይም ሓደ ኣብ ውሽጡ ዝተፈላለየ ንታሪኽ ኣገዳስነት ዘሎዎ 
ዝዕቆሮሉ ሕንጻ ኢዩ። ተወሳኺ’ውን ሙዘይም፣ እቲ ተዓቒሩ ዘሎ 
ነገራት ከይበላሾ ብርቱዕ ጥንቃቔ ዝግበረሉ ስፍራ’ዩ። ኣብ’ዚ 
እምበኣር ንሕና፣ ጸዋዕታ ወፈያ ሕይወት፣ ከም’ቲ ስፍራ’ቲ፣ እቲ 
ኵሉ ቅድሜና ብወፈያ ሕይወቶም ዝሰርሕዎ ዜደንቕ ታሪኽ ንዓቍረሉ 
ስፍራ ዘይኰነስ፣ እንታይ ደኣ፣ ብግዴና’ውን ብሉጽ ታሪኽ 
ንሰርሓሉን፣ ካልኦት’ውን ኰምኡ ታሪኽ ዚሰርሑሉ ስፍራ ምዃኑ 
ብምስክርነትና ንዛረበሉ ዓይነት ሕይወት’ዩ።  
ንሕና ውፉያት፣ ምስክርነትና ዘሰነዮ ወፍሪ ዕዉት ዝኸውን፣ ካብ’ቲ 
ብቐጻሊ ምስ ኢየሱስ ንገብሮ ርክብ፣ ካብ ውዕዉዕ ተሳትፎ ምስጢራት፣ 
ብፍላይ ከኣ ቅ. ቍርባንን ምስጢረ ንስሓን፣ ምዝውታር መንፈሳዊ 
ንባብን ብእንረኽቦ ኃይሊ’ዩ። እምበእር ዕለት መጸ ነዚ ርክብ’ዚ 
ነዕዝዝ።  
ር.ሊ.ጳ. ፍራንቸስኮ ኣብ’ቲ ነዚ ዓመተውፉያት ምኽንያት ገይሮም 
ዝለኣኹልና ጽሑፍ  “ኣብ’ዚ ዓመት’ዚ ንሕሉፍ ቂያ ዝሰርሔ ታሪኽ 
ማኅበርኩም ኣንቢብኩም፣ ካብኡ ነቲ ከም ማሕታ ናይ ቍልዒ ሓይሊ 
ሂቡ ዜንቄሳቕስ፣ ኣብነት፤ ጭርሖ ሕይወት፤ መደባት ብልጫታት 
መስረትኹም ሒዝኩም ንቐሉ። ካብኡ እቶም ዝሓለፉ ነቲ ዝገጥሞም 
ዝነበረ ብድሆታት ከመይ ኢሎም ይሰግርዎ ከም ዝነበሩ ፍለጡ። ኣብኡ 
እቲ ጉድለት ድኻምነት ደቂ ሰባት ዝኾነ ሓድሓድ ዘይምውህሃድ፤ 
ምጥምዛዝ ካብ’ቲ ቀንዲ መንፈስ መስረትኹም ክትረኽቡ 
ዝከኣል’ዩ። እዚታት ኵሉ ግን ሃናጽን መሃርን፣ ንለውጢ 
ዝዕድምን’ዩ። እዚ ዓመት’ዚ ዓመተ ኑዛዜን ንስሓን ይኹን። እዚ 
ዓመት’ዚ ምእንቲ እቶም ብጅግንነታዊ ወፈያ ንክርስቶስ ዝሰዓቡ 
ኢልና ብዓውታ ንዓለም ምስክርነትና ነስምዓሉ ዓመት ግበርዎ” ይብሉ። 
እምበኣር ሃየ ከም ብሓድሽ ብወኒ መንፈስ ሓኒና ንበገስ። 
ቅ. ፍራንቸስኮስ በዓል ኣሲዚ ኣብ’ቲ መጨረሽታ ዕድመ ሕይወቱ 
ነኅዋቱ ጸዊዑ “ደቀይ ክሳብ ሎሚ ሓንቲ ኣይገበርናን። ንዑ ሎሚ ሓደ 
ኢልና ንጀምር” ኢሉ ኣኅዋቱ መደብ ሓዲሽ ምጅማር ክገብሩ 
ኣተሓሳሰቦም። ንሕና’ውን ንወፈያና ብሓደሽ መደብ ጉዕዞ ክነብሮ 
ንወናወን።” ክብሉ ሃናጺ ኣስተምህሮኦም ዛዘሙ፣፣ 
ቀጺለን እናቴ ለተድንግል ዑ/ሚካኤል “ሕጉስ ሕይወት ውፉያትን 
እጃሞም ኣብ ግራት ኣምላኽን” ብዝብል ኣርእስቲ ኣብ ዘቕረብኦ 
ኣስተምህሮ ታሕጓስ፣ ፍስሓ ዝሰፈኖ ብርሃን ትርኢት፣ ምንጪ ደስታ፣ 
ዕጋበት ክኸውን ከሎ እቲ ዝለዓለ ታሕጓስ ድማ ካብ እግዚኣብሔር 
ጥራሕ እዩ ዝርከብ። ኣብ ውፉይ ሕይወት ንምንባር ታሕጓስ ኣዝዩ 
ኣድላዩ እዩ። ብዛዕባ እግዚኣብሔር እንተተዛረብና፣ እንተጸለና፣ 
ታሕጓስ ግን እንተ ዘይብልና ፍረ ክንፈሪ ኣይንኽእልን። ፣ወላ ውን ኣብ 
ግዜ ጸገም ኣብ ግዜ ሽግር ታሕጓስ ክህልወካ ኣለዎ። ታሕጓስ ዘይብሉ 
ውፉይ ሕይወት ክጠፍእ/ክቅህም ዝደለ ሓዊ እዩ። ከምቲ ዘማራይ 
“እንሆ ሕዝቢ እግዚኣብሔር ብሓደ ሓቢሮም ክነብሩስ ኣዝዩ ሠናይን 
ጥዑምን እዩ” ዝበሎ ሕጉሳት ሰብ ውፉይሕይወት እንተሎዉ ጸዋዕታ 
ይስስን፣ ኣብ ኣገልጐሎት ጽኑዓት ንኸውን። ኣቦና ርእሰ ሊቃነ ጳጳሳት 
ፍራንቸስኮስ ብታሕጓስ ንንበር እናበሉ ቅዱስ መጽሓፍ ከነስተንትን 
ይዕዱሙና ኣለው’እሞ ንከተሎም። እናጉረምረምካ ዚመጽእ ጽድቂ 
ስለዘየለ ብዘይ ምግሩምራም ንንበር። ጸዋዕታ ምሥጢራዊ ፍቕሪ 
ኣምላኽ እዩ። ሰብ ውፉይ ሕይወት ንዓለም ክንልውጣ ንዕደም ኣሎና 
ኢለን። 

ቅድስቲ ስድራ  

(ስነዳት እንታይ ይብሉ )  
“ኦ ቅድስቲ ስድራ፤ ኢየሱስ፣ ማርያም ዮሴፍ፤ ነቲ ኣብ 
መደብ እግዚኣብሔር ዘሎ ቅድስናን ጽባቐን ስድራቤት 
እንደገና ኣዕሚቑና ክንርድኦን ክንነብሮን ሓግዙና”። 

 

 

 
 “ግብረ ምሕረት፣ ሰላምን ዕርቅን ክትመሃርን ክትለማመድን 
እታ ዝበለጸት ቦታ ሥድራቤት እያ። ኣብ ሓንቲ ጽቡቕ 
ሕይወት ዘሎዋ ሥድራቤታት፣ ገለ ካብቶም መሠረታውያን ናይ 
ሰላም ረቛሒታት ዝኾኑ ፍትሕን ፍቕርን ኣብ መንጎ ኣኅዋትን 
ኣኃትን፣ ኣብ ሓላፍነት መሪሕነት ወለዲ፣ ፍቕራዊ ሓልዮት ኣብ 
ልዕሊ ደቆም፣ ሕሙማት ወይ ኣረጋውያን ኣባላት ሓድሕዳዊ 
ምትሕግጋዝ ኣብ ናይ ሕይወት ግድነታት፣ ጋሻ ንምቕባል 
ድሉው ምዃን፣ ከድሊ ከሎ እውን ናይ ምምሓር ተመዅሮ 
ንቐስም። በዚ ምኽንያት እዚ “ሥድራቤት” ቀዳመይትን 
መተካእታ ዘይብላን መምህር ሰላም እያ። “ሥድራቤት” ከምቲ 
ኅብተረሰብ ካብኣ ዝጽበዮ፣ ሰላምን ስኒትን ዘሎዎ፣ ማኅበራዊ 
ሥርዓት ክሓንጹ ዝኽእሉ ደቂ ተባዕትዮን ደቂ ኣንስትዮን 
ክትቕርብ ምእንቲ ክትክእል፣ 

ብመሠረት ኣገዳስነታ ካብቶም ከም ሓቀይና ትርጉም 
ቃልኪዳንን ሥድራቤትን ምዝንባዕ፣ ንወሊድ ምንእኣስን 
ንምንጸል ጥንሲ ሽለል ምባል፣ ብቐሊል ቃልኪዳን ምፍታሕን 
“ንሓድሽ ስነምግባር” (new ethics)  ሸለል ምባልን ዝኣመሰሉ 
ዘንጸላልውዋ ዘሎው ተጻብኦታት ዝጣበቐላን ዝከላኸለላን 
የድልያ”።  

         (“መዝነት ኣፍሪቃ” ቊ.41) 

 
“ስድራቤት መሠረት ጸዋዕታ ውፉይ ሕይወት”  

 

(ዓውደ-መጽናዕቲ ንሰብ ውፉይ ሕይወት) 
 

ብምኽንያት ዓመተ ውፉይ ሕይወት ብኮሚተ ኣነቓቓሕቲ 
መምህራን ስነ-መዕበያ ዝተመደበ፣ ኣባላት ውፉይ ሕይወት፣ 
ኣባላት ማሕበራት ደቂ ተባዕትዮን ደቀኣንስትዮን ዝተሳተፍዎ፣ 
“ስድራቤት መሠረት ጸዋዕታ ውፉይ ሕይወት” ብዝብል ኣርእስቲ 
ዝሓለፈ ቀዳም 06 ሰነ 2015 ዓ.ም. ኣብ ኣዳራሽ ርእሰ ኣድባራት 
ኪዳነ ምሕረት ኣሥመራ፣ ናይ ፍርቂ መዓልቲ ዓውደ መጽናዕቲ 
ተኻይዱ። ናይዚ ዕለት ዕዱም  ሊቀጳጳስ ካቶሊካዊት 
ቤተክርስትያን ኤርትራ፣ ብፁዕ ኣቡነ መንግሥተኣብ 
ተስፋማርያም ትምህርቲ ዝሃቡ ኮይኖም፣ ብዛዕባተን ቅዱስ 
ኣቦና ር.ሊ.ጳ ፍራንቸስኮ ብምኽንያት እዚ ዓመት  ውፉይ 
ሕይወት ዝጸሓፍወን “ተሓጎሱ”፤“ንቕሑ” ዝብላ መልእኽታትን 
“ስድራቤት መሠረት ጸዋዕታ ውፉይ ሕይወት” ዝብል ኣብ 
ሃለዋት ስድራቤትን ክግበረላ ዝግባእ ሓዋርያዊ ሓልዮት ዘተኰረ 
ኣብ ክልተ ክፋል ዝተመቕለ ኣስተምህሮታት ሂቦም። 
ብፁዕ ሊቀጳጳስ ኣብቲ ቀዳማይ ክፋል፣ ንትሕዝቶ እታ 
‘ተሓጐሱ”እትብል ሰነድ ብምጥቃስ፤ብጸዋዕታና ብክህነትና፣ 
ብድንግልና፣ ብሓቂ ሕጉሳት ዲና፣ ገጽና ዘመሓላልፎ 
መልእኽቲ ሓጎስ ድዩ? ር.ሊ.ጳ ሓንቲ ቃል ክብለኩም ዝደሊ 
“ሕጉሳት ሰባት ኣብ ዘለዉሉ ቦታ ሓጎስ ኣሎ” ይብሉና። ከምቲ 
ኣብ ወንጌል ነቲ ክቡር ዑንቍ ዝረኸበ ሰብ ፣ ተሓጉሱ ነቲ ዘለዎ 
ኩሉ ሸይጡ ነታ ዑንቍ ከምዝገዝኣ፣ እቶም ንክርስቶስ ክንስዕብ 
ሕራይ ዝበልና፣ ሓጎስና ንክርስቶስ ብምርካብ’ዩ። ቅዱስ 
ኣጎስጢኖስ “ኦ ጎይታ ንኣካ ቢልካ ኢኻ ዝፈጠርካና፣ ልብና 
ንኣኻ ከይረከበ ዕረፍቲ የብሉን” ከም ዝበለ ዕላማ ምፍጣርና 
ንሓጎስ’ዩ፣፣ እዚ ሓቀይና ሓጎስ’ዚ ግን ንእግዚኣብሔር ክሳዕ 
ንረክብ ኣይንረኽቦን ኢና። 
ቅ.መጽሓፍ እንተኣንበብና መልእኽቲ እግዚኣብሔር መልእኽቲ 
ሓጎስ ኢዩ። እቶም ልኡኻቱ ከኣ ኣበሠርቲ ሓጎስ ኢዮም። 
ኢሳይያስ ነቢይ “ኣቱም ንኢዮሩሳሌም እተፍቅሩ ኩሉኻትኹም 
ምስኣ ተሓጎሱ፤” እንኪብል፤ ኢየሱስ ከኣ “ሓጎሰይ ኣባኻትኩም 
ምእንቲ ኺነብር፣ ሓጎስኩም’ውን ምሉእ ምእንቲ ኪኸውን እዚ 
ነገርኩኹም”፣ “ክሳዕ ሕጂ ሓንቲ’ኳ ነቦ ብስመይ 
ኣይለመንኩምዎን። ሓጎስኩም ምሉእ ምእንቲ ኪኸውን ለምኑ፣ 
ክትረኽቡ ድማ ኢኹም።”። “ሕጂ ግና ናባኻ እመጽእ ኣለኹ፣ 
ሓጎሰይ ኣብኣቶም ምእንቲ ክፍጸም ድማ እዚ ኣብ ዓለም ይዛረብ 
ኣለኹ” ይብል። እዚ ጥራሕ ዘይኮነ ቅዱሳት ጽሑፋት፣ ኣብ 
ብሉይ ኮነ ኣብ ሓዲስ ኪዳን ዘመሓላልፉልና፣ መልእኽቲ ሓጎስ፣ 
መልእኽቲ ድኅነት ኢዩ። ሓጎስ ኣብ ፈተና ዘደልድለና፣ ፍሉይ 
መለለዪ መንግሥቲ ኣምላኽ፣ ህያብ መንፈስ ቅዱስ’ውን 
ኢዩ። ጽባቐ ውፉይ ሕይወት ከኣ ንሱ ኢዩ። ጸዋዕታና “ኣነ 
ሓረኩኹም እምበር  

ንስኻትኹም ኣይሓረኹምንን” ከም ዝበለና፣ ንሱ ስለዝደለየ፣ 
ብምስጢራዊ ፍቓዱን መደቡን ኣምላኽ ዝሃበና ህያብ እምበር 
ናትና ንብረት ኣይኮነን። እዚ ንውሽጢ ሕይወትና ክትንክፈና 
ኣለዎ። ምንጪ ሓቀይና ሓጎስን ሰላምን እቲ ምስ ክርስቶስ ዘሎና 
ዕርክነት ኢዩ። ውፉይ ሕይወት ከኣ ክምስታ እግዚኣብሔር፣ 
ሓጎስ እግዚኣብሔር ዝዕድል ኢዩ፣፣ እዚ ከኣ ወትሩ እናዓበየ 
ዝኸይድ ኪኸውን ይግባእ። 
ከምቲ ር.ሊ.ጳ “ንድኻ እተገልግል ድኻ ቤተክርስትያን” 
ከምዝብሉና፣ ሓጎስና ብናጽነት ክንገብሮ፣ ካብ ዓለም ክንሃድም 
ዘይኮነ፣ ንርእስና ዲሒና ንኻልኦት ከነድኅን ጽዉዓት ኢና። 
ገዳም ንስሓ ቦታ ኪኸውን የብሉን፣፣ ውፉይ ሕይወት ናይ ሓጎስ 
ነጸብራቕ ኢዩ። ብምባል ኣብታ  ዝተጠቕሰት መልእኽቲ ር.ሊ.ጳ 
ተመርኩሶም፣ ብጥቕስታት ቅ.መጽሓፍ ኣሰንዮም፣ ትርጉም 
ሓጎስ ኣብ ውፉይ ሕይወት፣ ምስ ዕለታዊ ሕይወት ውፉያት፣ 
ኣዛሚዶም ግብራዊ ኣብነታት እናጠቐሱ ብሰፊሑ ገሊጾም። 
ቀጺሎም ነታ “ንቕሑ፣ ጠምቱ” እትብል ሰነድ ካልአይቲ 
መልእኽቲ ር.ሊ.ጳ ፍራንቸስኮስ እንኪትንትኑ፤ ብፁዕ ሊቀጳጳስ 

ኣቡነ መንግሥተኣብ ኣብታ ንደቂ እስራኤል ብመዓልቲ ጽላል፣ 
ብለይቲ ከኣ ብርሃን፣ ኮይና እትመርሖም ዝነበረት ዓንዲ 
ደመና፣ ኣተኩሮም ሕዝቢ እስራኤል እቲ ዓንዲ ደመና 
እንተዘይተላዒላ ኣይብገሱን ነይሮም፣፣ ስለዚ እቲ ደመና ናይ 
ተበገሱ ፣ናይ ጉዕዞ መዘኻኸሪ መልእኽቲ ኢዩ ነይሩ። እቲ 
ጉዕዞ፣ ጉዕዞ ሓርነት ስለዝኾነ፣ ጻዕርን ድኻም እውን እንተለዎ 
ባዕሉ ኣለዎ፣ ንሱ ይፈልጥ ኢልካ፣ ቆላሕታኻ ኣብ 
እግዚኣብሔር ብምግባር እትጐዓዞ ጉዕዞ’ዩ። እንተኾነ ኩሉ ጊዜ 
ንቁሕ ክትክትውን የድሊ። ከምቲ ናይ ሕዝቢ እስራኤል 
ሕጅ’ውን ቤተክርስትያን ንእትህበና መምርሒ ንጹርን ትኩርን 
ኰይንካ  ብመንፈሳውነት ምስማዕ የድሊ ኢሎም። 
ኣስዒቦም ድማ ካልኣይ  ኣብነት  ናይቲ ብሕቱው ናይ ጸሎትን 
ተጋድሎን ሕይወት ዝመርሕ ዝነበረ ኤልያስ ነቢይ፣ መሰል 
ድኻታትን ውጽዓትን ንምሕላው ዝገበሮ ቃልሲ፣ጉዕዞ ምድረ 
በዳን  ኣምላኽ ኣብኡ ኳዃት ብምልኣኽን ብሓገዝ  እታ ድኻ 
ሰበይትን ዝገበረሉ ሓልዮትን፣ ኣምላኽ በቲ ድብልቕልቕ 
ዘይኮነስ በቲ ህዱእ ንፋስ ከምዝተዛረቦ፣ ካብ ቅ. መጽሓፍ 1ይ 
ነገሥት ኣዘንትዮም፣ ውፉያት ብዓቢይ ምልክታት ዘይኮነስ፣ 
ብትሕትና፣ ብናእሽቱ ነገራት ኪኸዱ ይግባእ። ኣብ ውፉይ 
ሕይወት እቲ ዝለዓለ ሕጊ እቲ “ብምሉእ ልብኻን ብምሉእ 

ሓይልኻን ንእግዚኣብሔር ኣምላኽካ፣ ኣፍቅር ከምኡ 
ከኣንብጻይካ ከም ነፍስኻ ኣፍቅር” ዝብል ሕጊ ወንጌል ኢዩ፣፣ 
ሕግና፣ መንፈስ ወንጌል ዝለበሰ ኪኸውን እምበር፣ ልዕሊ ሕጊ 
ወንጌል ኪኸውን የብሉን። ዝለዓለ ዕላማ ውፉይ ሕይወት ከኣ 
ዘሎኻ ኩሉ ሸይጥካ ወዲ መዝሙር ክርስቶስ ምዃን ኢዩ። 
ውፉይ ሕይወት ብቐጻሊ ንባብ፣ ኣስተንትኖን ትምህርትን ኢዩ 
ዝህብትም’ሞ ክፉት ኮይንካ ንቅድሚት ምስጓም የድሊ። 
ብምባል ንትሕዝቶ እታ ካልኣይቲ ሰነድውን ብሓጺር ኣገባብ 
ኣብርሁ።  

እቲ ሳልሳይ “ስድራቤት መሠረት ጸዋዕታ ውፉይ ሕይወት” 
ብዝብል ኣርእስቲ ዝቐረበ ኣስተምህሮ ብፁዕ ሊቀጳጳስ፣ ብፁዕ 
ኣቡነ መንግሥተኣብ ተስፋማርያም  ከም መእተዊ ንትሕዝቶ 
እቲ ብ1983 ዓ.ም ቤተክርስቲያን ዝወጸ፣ “ቅዋማዊ መምርሒ 
ስድራቤት (Charter of the family) ዝብል 12 ዓናቕጽ ዘለዎ 
ሰነድ፣ ገለ ካብ ትሕዝቶኡ፣ ማለት፣ ኩሎም ሰባት ዝመረጽዎ 
ስድራቤት ክምስርቱ ናይ ምርጫ መሰል፣ ቃል ኪዳን ብናጻ 
ድላይ ክፍጸም፣ ሰበኪዳን ኣረሓሒቆም ክወልዱን ብባህርያዊ 
መንገዲ ተጠቒሞም ቁጽሪ ናይ ዝወልዱዎም  ቆልዑ ክውስኑን 
ዘለዎም መሰል፣ ሕይወት ካብ ግዜ ጥንሲ ጀሚሩ ክሳዕ ባህርያዊ 
ሞት ክኸብር ከም ዘለዎ ወዘተ ዝብል ጠቒሶም፤ ስለምንታይ እዚ 
ኩሉ ተገዳስነት ቤተክርስቲያን እንተተባህለ፣ ስድራቤት ማሕጸን 
ሕይወትን ፍቕርን ስለዝኾነት ፍሉይ ሓልዮት ስለዘድልያ ኢዩ 
ኢሎም፣፣ 
ብዛዕባ ዓበይቲ ኣገደስቲ ዕላማታት ቃልኪዳን ኣመልኪቶም ድማ 
ናይ ሰብኣይን ሰበይትን ምሉእ ወህደት፣ ፍልልይ ጾታ 
ምምልላእ ሓድሕድ ምዃኑ፣ ሓድነት፣ ተኣማንነት፣ 
ዘይተፈታሕነት፣ ፍርያምነት፣ እንተዘይወለድካ'ውን  ብፍቕሪ 
ምንባርን ቆልዑ ወሲድካ ምዕባይን ከምዝከኣል፣ ኣገልግሎት 
ሓድሕድ፣ ምኩስኳስ ውሉድ ዝብሉ  ነጥብታት ዘርዚሮም 
ገለጹ። 
ነቶም ዓበይቲ ኣገደስቲ ብስለታት ሓደ ሰብ፣ ማለት ሰብኣዊ ፣ 
ኣእምሮኣዊ፣ ሓዋርያዊ፣ ብስለት እውን ካብታ ነባሪ መሠረት 
እትህብ ስድራቤት ኢና ንመሃሮም፣፣ ስድራቤት ናይ ማሕበራዊ 
ናብራን ስራሕን ብከመይ ብሓባር ትነብርን ብሓባር ትሰርሕን 
እንመሃረላ ቀዳመይቲ ቤት ትምህርቲ እያ። 
ስድራቤት ብዛዕባ ፍቕሪ፣ ብኣንጻሩር’ውን ጉድለት ፍቕሪ 
ዘምጽኦ ጸገም፣ ኅብረት፣ ተመኩሮ እንገብረላ፣ ጉርብትና፣ 
ታሪኽ፣ ቁጠባ፣ ማሕበራዊ ሕይወት ጓሻ ምኽባር፣ ኣብ ሑቕፊ 
ዓዲ፣ ቁምስና፣ ኮይንና እንመሃረላ ቀዳመይቲ ቤት ትምህርቲ 
እያ። ጸዋዕታ’ውን እንተኾነ ኣብ ስድራቤት ኢዩ ዝምሥረት፣ 
ኣብኡ ኢዩ፣ ተዘሪኡ ዝኹስኮስ።  
 
 
 
 
 
 
 
 

እምበኣር ስድራቤት እንውለደላ፣ እንኵስኮሰላ፣ እንዓብየላ፣ 
እንመሃረላ መሠረትን መበገሲትን ኩሉ ካብ ኮነት፣ ንሕና’ከ 
ንስድራቤት እንታይ ንገብረላ? ስድራቤት ሎሚ ምጽንናዕ፣ 
ምትእክካብ፣ ትምህርቲ፣ ጸሎት፣ ምብጻሕ፣ ተስፋ ምሃብ ትደሊ 
ኣላ። ውፉያት ኣብዚ ዓቢይ ተልእኮ ኣሎና፣፣ ነባራት ይኹኑ 
ሓደስቲ ሰብኪዳን ንዝኣተውዎ መብጽዓ ሕይወት ክነብርዎ፣ 
ኣብ እምነቶም፣ ኣብ ፍቕሮም ክጸንዑ፣ ክንሕግዞም፣ 
ከነተባብዖም፣ ክንጽልየሎም ይግበኣና። ኩነታት ስድራቤት 
ክንፈልጥ ክንፍወስን ቅድም ዘድሊ መጽናዕቲ ክንገብር፣ 
ድሕሪኡ ከኣ ክንወፍር የድሊ። ቤተክርስትያን ከኣ በዚ ሲኖዶስ 
ጳጳሳት ንስድራቤት፣ ንመንእሰያት፣ ፍሉይ ትኹረት ክንገብር 
እያ እትጽውዓና ዘላ፣ ብምባል ነቲ እዋናውን ብብዙሕ ኣብነታት 
ኣሰንዮም ዘቕረብዎን ሰሓብን ሓናጽን ኣስተምህሮኦም 
ዛዚሞም።  
ካብ ተሳተፍቲ’ቲ ዓውደ መጽናዕቲ ካብ ካህናት፣ ደናግል፣ 
ተማሃርቲ’ ውን ዝተፈላለዩ ሕቶታትን ርእቶታትን ቀሪቡ። 
 
 
 

ስ ድ ራ ቤ ት  ሎ ሚ    ም ጽ ን ና ዕ ፣ 
ምትእኽኻብ፣ ትምህርቲ፣ ጸሎት፣ 
ምብጻሕ፣ ተስፋ ምሃብ ትደሊ ኣላ። 

 ናይ ምሳሕ ግዜ ኮይኑ ዝተፈላለዩ ሃይማኖትታት ማለት 
ተወከልቲ ኦርቶዶክስ ተዋሕዶ፣ ተወከልቲ ቤት ጽሕፈት 
ኣውቃፍ ኣልእስላምያ፣ ኣማሓዳሪ ንኡስ ዞባ ጊንዳዕ፣ ኣማሓዳሪ 
ከተማ ጊንዳዕ፣ ካልኦት ተወከልቲ ኩለን መንግሥታውያን ቤት 
ጽሕፈታትን ትካላትን ዝርከብዎም ተሳቲፎም፤ ከምኡ’ውን 
ብርክት ዝበሉ ሕዝቢ ነጊዶም፤ ኩሉ ኣብ ንግደት ዝተሳተፈ 
ጸበል መድኃኔ ዓለም ምስ ተሳተፈ ብሰላምን ፍቕርን ሓድነትን 
እቲ በዓል ተዛዚሙ። 

ሓዋርያዊ መገሻ ብፁዕ ሊቀጳጳስ 
ብፁዕ ሊቀጳጳስ ኣቡነ መንግሥተኣብ ተስፋማርያም ዘመንበረ 
ኣሥመራ ካብ 7 ክሳዕ 31 ግንቦት 2015 ዓ.ም ዝጸንሐ ኣብ 
ዓዲጥልያንን፣ ሮማን፣ ኬንያ-ናይሮቢን ኣብ ዝተኻየደ 
ዓለምለኻውን ዞባ’ውን ኣኼባታት ንምስታፍ ንሮማ ገይሾም። 
ብፁዕ ሊቀጳጳስ ኣብዚ ናይ ሰለስተ ቅነ መገሽኦም ኣብቲ 
መጀመርያ መዓልታት ኣብቲ ብዓለምለኻዊ ቤት ጽሕፈት 
ግብረሠናይን (ካሪታስ) ካሪታስ ኣፍሪቃን ዝተጸውዐ ኣኼባታት 
እንኪሳተፉ፣ ብዛዕባ ተግባር ግብረሠናይ ኣብ ነፍሲ ወከፍ ሃገር 
ቁምስና ክህልወሉ ዝግባእ ሓሳባት ዝተዋህበሉ 100 ሰባት 
ዝተሳተፍዎ ናይ ሰለስተ መዓልቲ ኣኼባ ከምኡ’ውን ኣብ 
ዝስዓበ ኣርባዕተ መዓልታት 450 ሰባት ዝተሳተፍዎ ናይ ካሪታስ 
ኢንተርናሽናልስ ሓደስቲ መራሕቲ ዝተመረጽሉ ናይ 
ምርጫታትን ኣስተምህሮታትን መደባት ተሳቲፎም። ኣብዚ 
ጉባኤ’ዚ ንተፈጥሮ እትከናኸን ስድራቤት፤ ተራ ጓለንስተይቲ 
ኣብ ምዕባለ ዝብሉ ኣርእስታት ዝርከብዎ ዝተፈላለዩ 
ኣስተምህሮታት ብዝተፈላለዩ ክኢላታት ትምህርተ መለኰትን 
መራሕቲ ቤተክርስቲያንን ተዋሂቡ። ካብ ምሉእ ዓለም ዝመጹ 
መንእሰያት’ውን ብዛዕባ’ቲ ቤተክርስቲያን ብግብረሠናይ እትህቦ 
ኣገልግሎት ምስክርነት ሂቦም። 
ኣብ መኽፈቲ እዚ መደብ ብሰሉስ 2 ግንቦት ብፁዕ ወቅዱስ 
ር.ሊ.ጳ ኣባ ፍራንቸስኮስ ተረኺቦም ምስ ተሳተፍቲ ኣብ ዘዕረግዎ 
መስዋዕተ ቅዳሴ፣ ኣገልግሎት ግብረሠናይ ከምቲ ኣደ ንቆልዓ 
ትራርዎ “እሩሩ” እትብሎ ቤተክርስቲያን ነቶም ሓገዝ ዘድልዮም 
እትገልጾ ናይ ፍቕሪ ተግባር ኢዩ። እዚ ተግባር’ዚ ኣብ ቅድሚ 
እግዚኣብሔር ዓቢይ ክብሪ ዘለዎ ኣገልግሎት ስለዝኾነ፣ 
ተጠንቀቑ ዓቢይ ንእሽቶ ካሪታስ ዝበሃል የለን። እቲ እንገብሮ 
ኩሉ ብልቦና እንተገይርናዮ ኩሉ “ካሪታስ” ናይ ፍቕሪ 
ኣገልግሎት’ዩ ኢሎም። ብካልኦት መምህራን’ውን ናይ 
ግብረሠናይ ተግባር ካብታ “እግዚኣቢሔር ፍቕሪ ኢዩ” እትብል 
ሓዋርያዊት መልእኽቲ ልሂቕ ር.ሊ.ጳ በነዲክቶስ መበል16ን 
ማሕበራዊ ትምህርቲ ቤተክርስቲያን ብሓፈሻን እናጠቀሱ 
ብሰፊሑ ኣስተምሂሮም ኢዮም። 
ኣብ መጨረሽታ ከኣ ተሳተፍቲ ካርዲናል ታግረ (ማኒላ) 
ዝርከብዎም ሓደስቲ ኣካየድቲ ተመሪጾም። 
ብፁዕ ሊቀጳጳስ ክሳዕ 17 ግንቦት ኣብዚ መደባት ምስ ቀነዩ፣ ክሳዕ 
22 ግንቦት ከኣ ብካልእ ስርሓት ኣብ ሮማ ጸኒሖም። ብ22 ንኬንያ 
ኣምሪሖም። ብ24 ግንቦት ከኣ ምስ ብፁዕ ኣቡነ ቶማስ ዑስማን 
ጳጳስ ዘመንበረ ባረንቱ፣ ኣብ ናይሮቢ ዝርከቡ ኤርትራውያን 
መስዋዕቲ ቅዳሴ እንከዕርጉ፣ ኣብቲ መስዋዕተ ቅዳሴ ናይ  መበል 
25 ዓመት ኢዮቤል ቃልኪዳኖም ንዝጸንበሉ ስድራቤት ኣቶ 
ርእሶም ገ/ሕይወት’ውን ቃለ ማዕዶኦምን ቡራኬኦምን ሂቦም። 
ሰኑይ ናይ ድ.ቀ ኣብ ኣኼባ ቤት ምኽሪ ካቶሊካዊ ዩኒቨርስቲ 
ዝነበሮም ኣኼባ እንከሳልጡ፣ ሰሉስ ከኣ ቡራኬ ሓዲስ ሕንጻ 
ሓዋርያዊ መደባት ረኺበ ጳጳሳት ምስራቕ ኣፍሪቃ ምስ ብጾቶም 
ተሳቲፎም። ሮቡዕ ሓባራዊ ኣብ ኣኼባ ብዛዕባተን ናይ ሓባር 
ሓዋርያውያን ትካላት ማለት ዩኒቨርስቲ፣ ዋና ቤት ጽሕፈት 
ዘርኣክህነት ከመይ ገይርና ነደንፍዓየን ዝብል ኣጀንዳ ዝነበሮ 
ኣኼባ ተጸሚዶም ዊዒሎም። 
ሓሙስን ዓርቢን (27-28) ኣብ ኣኼባን መስዋዕተ ቅዳሴ ቤት 
ምኽሪ ካቶሊካዊ ዩኒቨርስቲን ከምኡ’ውን ኣብ መመረቕታ 710 
ተማሃሮ እዚ ዩኒቨርስቲ ኣሕሊፎምዎ። ብፁዕ ሊቀጳጳስ ነዚ ናይ 
ሮማን ኬንያን ሓዋርያዊ መገሻኦም ፈጺሞም፣ ሰንበት 

ጰራቅሊጦስ ኣሥመራ ብምእታው ናይ በዓል ጰራቅሊጦስ 
መስዋዕተ ቅዳሴ ንምእመናን ቁምስናኦም ቀዲሶምሎም። 

ዓመታዊ ክብረ በዓል መድኃኔ ዓለም ገጀረት 
 
 ዓመታዊ ክብረ በዓል መድኃኔዓለም ገጀረት ኣሥመራ፣ ብዕለት 27 
ግንቦት 2007 ዓ.ም.ግ(4 ሰነ 2014) ብድሙቕ መንፈሳውነትን ምዕሩግ 
ኣገባብን ከቢሩ ዊዒሉ፣፣ ዓመታዊ ክብረ በዓል መድኃኔዓለም ገጀረት 
ኣሥመራ ብብፁዕ ሊቀጳጳስ ኣቡነ መንግሥተኣብ ተስፋማርያም 
ዘመንበረ ኣሥመራ ዝምርሑ ምስ ሾመንተ ለባስያን ካህናት፣ 
ያሬዳውያን ሊቃውንቲ፣ ሰብ ውፉይ ሕይወትን፣ ካብ ቁምስናታት 
ኣሥመራ ዝመጹ ብዙሓት ነጋድያን ምእመናንን ብክብ ዝበለ ስነስርዓት 
ተባዒሉ፣፣ እዚ ብዕለተ ሓሙስ 27 ግንቦት ዓመተ ምሕረት ግዕዝ 
ዝወዓለ ዓመታዊ ክብረ በዓል መድኃኔዓለም ገጀረት ኣሥመራ፣ 
ኣቐድም ኣቢሉ፣ ሕዝቢ ብምዉቕ መንፈሳውነት ዝተሳተፎ፣ ናብቲ 
ዕለቱ ዘቐራርብን መንፈሳዊ ስንቂ ዘስንቕን ዝተወሃሃደ፣ ብካህናት፣ 
ደንግል፣ ምእመናን ናይ ታስዕቲ መደብ ኣስተምህሮታትን ምህለላን 
ጸሎትን ተገብረ፣፣ 
ብድሮ ያሬዳውያን ሊቃውንቲ፣ ካህናት፣ ተመሃሮ ዝርኣክህነትን ዘርኣ 
ምንኩስናን ካብ ሰዓት ሰለስተ ድሕሪ ቀትሪ ዝጀመረ ውዕዉዕ ዋዜማ 
ኣምስዩ፣፣ ንጽባሒቱ ያሬዳውያን መዘምራን ማኅሌት ዘለሊት ካብ 
ሰዓት 3፣00 ለይቲ ጀሚሩ ክሳዕ ሰዓት 6፣00 ንመድኃኔ ዓለም ብጣዕመ 
ዜማዊ ቅኔታት ክውድስዎን ከመስግንዎን ሓዲሮም፣፣ ድሕሪ እዚ 
ብብፁዕ ሊቀጳጳስ ምስ ሾመንተ ለባስያን ካህናት ዝምራሕ መስዋዕተ 
ቅዳሴ ብኁባሬ ዓሪጉ፣፣ ድሕሪ ቅዳሴ፣ ብጸሎት መቍጸርያ፣ 
እግዚኦታ፣ መዛሙር፣ ዝተሰነየ ህዱእን ምዕሩግን ዑደት ተዓወደ፣፣ 
ዑደት ብጽቡቕ ተፈጺሙ ሕዝቢ ናብ ቤተክርስትያን ምስ 
ተመልሰ፣መዝሙር ያሬዳውያንን መንእሰያትን በብተራ ቀሪቡ፣፣ 
ኣኸቲሎም ብፁዕ ሊቀጳጳስ ኣቡነ መንግሥተኣብ ተስፋማርያም 
ዘመንበረ ኣሥመራ፣ ኣብ ዘስምዕዎ ቃል ኣምላኽ፣ እንቋዕ ኣብጽሓና፣ 
እንቋዕ ገጽ ንገጽ ኣረኣአየና፣ ድሕሪ ቢሎም፣ ኣብ ቅዳሴ ዝተነበ፣ ናይ 
መድኃኒናን ጎይታናን ኢየሱስ ክርስቶስ ሞትን ኣብ ጎድኑ ምውጋእን 
እቲ ጸሓፊ ዝመስከሮን ዝገልጽ፣ ክፋል ወንጌል ዮሓንስ ኣተኩሮም፣ 
ጎይታና ኢየሱስ ክርስቶስ ብዘይፈጸሞ ገበን ብሓሶት ተኸሲሱ፣ ‘ንቤት 
መቅደስ ኣፍሪሰ ክሰርሖ ኢየ’ ኢሉ፣ ‘ሰብ ከሎ ወዲ እግዚኣብሔር 
ኢየ’ ኢሉ፣ ‘ፈታው ቄሳር ኣይኮነን፣’ ሞት ይግብኦ ኢሎም ናብ 
ጲላጦስ ኣሕሊፎም ሂቦሞ፣፣ ጲላጦስ ከኣ ብሓሶት ከም ዝኸሰስዎ 
እናፈለጠ፣ ሓራ ከውጽኦ እኳ እንተደለየ ፈሪሑ ግና ኣሕሊፉ ሂቡዎ፣፣ 
ኢየሱስ ከኣ ኣብ መንጎ ክልተ ሰረቕቲ ተሰቂሉ፣ ኣብ መወዳእታ 
“ጸማእኩ” ምስ በለ ክንዲ ማይ መጺጽ ኣስተይዎ፣፣ ጽምኡ፣ ጽምኢ 
ማይ ጥራይ ኣይነበረን፣፣ ጽምኢ ኢየሱስ፣ ጽምኢ ሓቀይና፣ ርሕሩሕ፣ 
መሓሪ፣ ሰብ ዘይምርካብ ኢዩ፣፣ ንሱ ምእንታና እናሞተ ዝደንገጽሉ 
ውሑዳት ኢዮም ነይሮም፣፣ 
ኩሉ በደል ኣብ ርእሱ ምስ በጽሐ ከኣ “ተፈጸመ” ቢሉ ነፍሱ ኣወፈየ፣፣ 
ናይ መጨረሻ ግፍዒ ኣብ ጎድኑ ምስ ወግኡዎ ከኣ ደምን ማይን 
ፈሰሰ፣፣ ከምቲ ‘እቶም ዝወግእዎ ናብኡ ክጥምቱ ኢዮም’ ዝተባህለ፣ 
ንሕናውን  ኣብዚ ክብረ በዓሉ ንእኡ ኢና ንገብር ዘሎና፣፣ ናብ ኢየሱስ 
ቅዱስ ልቢ ንጥምት ኣሎና፣፣ ካብ ጎድኑ ዝፈሰሰ ሕይወት ዝህብ ማይን 
ደምን ምሕረት እግዚኣብሔር ፈሲሱልና ኢዩ፣፣ ማይ ናይ ጥምቀት፣ 
ደም ከኣ ናይ ሥጋኡን ደሙን (ቅዳሴ) ምልክት ኢዩ፣፣ ቤተክርስቲያን 
ካብ ጥንቲ ንሱ ኢያ እትምህረና፣፣ 
እምበኣር በዓል መድኃኔዓለም፣ በዓል ምሕረት፣ በዓል ይቕሬታ፣ በዓል 
ርሕራሔ ስለዝኾነ ካብኡ ምሕረት ይፈሰልና ኣሎ’ሞ፣ ንሕና ከኣ 
መሐርቲ ንኹን፣፣ ከምቲ ሙሴ ናብ ደብረ ሲና ምስ ደየበ፣ ሕዝቢ 
እስራኤል ጣኦት ሰሪሖም ጸኒሖሞ፣ ኣምላኽ ግና ኣነ ናይ ምሕረት 
ኣምላኽ ኢየ፣ ናባይ ይመለሱ እምበር ክቕበሎም ኢየ ከምዝበለ፣ 
ንሕና’ውን ብቃልና፣ ብሓሳብና፣ ብግብርና ካብ መድኃኔዓለም ርሒቅና 
ኢና’ሞ ንመለስ፣ መሓረና፣ ናባኻ ነእዊ፣ ናባኻ ንጭርሕ ኣሎና፣ 
ቁሊሕ በለና፣ ደጊም ይኣክል በለና፣ ተዓረቐና፣ እናበልና ንማህለል፣ 
መድኃኔ ዓለም ጨካን ኣይኮነን፣ ክሰምዓና ኢዩ፣፣ ቅዱስ ኣቦና ር.ሊ.ጳ 
ፍራንቸስኮስ’ውን ንዚመጽእ ዓመት፣ ዓመት ምሕረት ኣዊጆምልና 
ኣለዉ፣፣ እቲ ምሕረት ሕጂ ንጀምሮ፣፣ ሕሙማት ይምሕረልና፣ 
ዝተበኣሱ ይዕረቐልና፣ ግዜ የቁመልና፣ ብጠሊ ዝናሙ ይተዓረቐና፣ 
ቢሎም ስብከቶም ዛዚሞም፣፣ ብእግዚኦታን ቡራኬን ቃለ ምስጋና 
ቆሞስ ኣባ ስምዖን ገ/እንድርያስን መደብ በዓል ተፈጸመ፣፣  

ምቋም ሓዲስ  ሃገራዊ ቤት ምኽሪ ምእመናን 
ኣብ ኣሰራርሓን ኣሰራርዓን ቤተክርስትያን፣ በቲ ካልኣይ ጉባኤ ቫቲካን 
ዝህቦ መዝነትን ዝተፈላለየ ናይ ቤተክርስቲያን መምርሒታትን 
መሰረት፣ ብቁምስና ደረጃ ጀሚሩ፣ ብመንበረ ሊቀካህናት፣ ብሰበኻ 
ብሃገር እናበለ ዝቐውም ኣብያተ ምኽሪ ምእመናን ምህላዉ ይፍለጥ፣፣ 
እዚ ኣብ ሃገርና፣ እቲ ናይ ቁምስናን ናይ ሰበኻን ካብ ዝስርሓሉ ካብ 
ነዊሕ እዋን እኳ እንተጸንሐ፣ ብሃገር ደረጃ ግና ኣይጸንሐን፣ ሕጂ ግን 
ብፁዓን ጳጳሳትን ካብ ኩለን ሰበኻታትና ዝመጹ ካህናትን ወከልቲ 
ምእመናንን ኣብ ዝተረኽብሉ፣ ብ21 ሚያዝያ እንኪቐውም፣ ብዝሓለፈ 
ቀዳም 02 ግንቦት ከኣ ብፁዕ ሊቀ ጳጳስ ኣቡነ መንግሥተኣብ 
ተስፋማርያም ዝመርሕዎ መስዋዕተ ቅዳሴን ናይ መጀመርያ ኣኼባን 
ስርሑ ብወግዒ ጀሚሩ ኣሎ፣፣ 
ብፁዕ ሊቀ ጳጳስ ኣቡነ መንግሥተኣብ ኣብቲ መኽፈቲ መስዋዕተ 
ቅዳሴ፣ ንሓደስቲ ኣባላት ቤት ምኽሪ ምእመናን ኣብ ዘስምዕዎ ስብከት፣ 
እዚ ቤት ምኽሪ ምእመናን ኣብቲ ብዕለት 21 ሚያዝያ ምስ ኩሎም 
ጳጳሳትን ካህናትን ወከልቲ ምእመናንን ኣብ ዝገበርናዮ ኣኼባ ብሓባር 
ኣቍምናዮ፣ ኣብኡ ብዝተሰማማዕናሉ መሰረት ከኣ ሎሚ  ብመስዋዕተ 
ቅዳሴን ናይ ሓባር ዘተን ስራሕና ብወግዒ እንጅምረሉ መዓልቲ ኢዩ፣፣ 
እዘን  ብኣመሰያ ዝፍለጣ ናይ ምስራቕ ኣፍሪቃ ሃገራት ዳርጋ ኩላተን 
ሃገራዊ ቤትምኽሪ ምእመናን ኣቍመን እየን፣፣ ንሕና ከኣ 
እግዚኣብሔር ይመስገን፣ እኖሆና ኣብኡ በጺሕና፣፣ እዚ ቤት ምኽሪ 
እዚ ከኣ ኣብ ነሓድሕድናን ኣብ ዞባናን ምስ ቅ.መንበርን ከራኽበናን 
ኣብቲ ብቤተክርስትያን ዝግበር  ዝተፈላለየ መደባት ክንዋሳእን ኢዩ፣፣ 
ዕላማን መበገስን ናይዚ ተልእኮ እዚ፣ እቲ ጎይታና ኢየሱስ ክርስቶስ 
ንሓዋርያቱ “ኩሉ ስልጣን ተዋሂቡኒ ኢዩ፣ ንኹሎም ኣሕዛብ ብስም 
ኣብን ወልድን መንፈስ ቅዱስን ኣጠምቅዎም፣” ብቃልን ብግብርን 
ምሃርዎም፣ ደቀ መዛሙርተይ ግበርዎም፣፣ ንበይንኩም 
ኣይሓድገኩምን ኢየ፣ ክሳዕ መጨረሻ ዓለም ምሳኹም ኣለኹ’’ 
ዝበሎም ኢዩ ዝምስረት፣፣ “ኣነ ሓሬኹኩም እምበር ንስኻትኩም 
ኣይኮንኩምን” ከምዝብለና ከኣ ዝጸውዓና ንሱ ኢዩ፣፣ ንሱ ምሳና ስለዘሎ 
ከኣ ኣይንደክምን ኢና፣፣ ዋና ግራት ባዕሉ እግዚኣብሔር ኢዩ፣፣ እቲ 
ንሕና እነመሓላልፎ መልእኽቲ ከኣ ናቱ ኢዩ፣ ናትና ኣይኮነን፣፣ ንሕና 
መሳርሒ ፣ ልኡኻቱ ኢና፣፣ ነዚ ክንገብር ከኣ ዓሚቕ ፍልጠትን፣ 
ምስኡ ዕርክነትን ክህልወና ኣለዎ፣፣ ብስም ቤተክርስቲያን ከነገልግል 
እንተኾይና፣ ምሉእ ፍልጠት ናይቲ መልእኽቲ ወንጌል ክህልወና 
ኣለዎ፣፣ መልእኽትና ብግቡእ እንተፈሊጥና ንሰብ'ውን ኣይነጋግን፣፣ 
ኣባል ቤት ምኽሪ ኪኸውን ዘለዎ ከመይ ዝበለ ኢዩ፣ እንተበልና ከኣ ኣብ 
ክርስቶስ ዓቢይ እምነት ዘለዎ፣ ንቤተክርስቲያን ዘፍቕር፣ ሕጉስ፣ 
ነገልግሎት ኣምላኽ ውፉይ ኪኸውን ይግባእ፣ ቢሎም ንድኻምኩምን 
ተወፋይነትኩምን ኣምላኽ ባዕሉ ይኽፈልኩም፣ ንንጅምሮ ዘሎና 
ኣገልግሎት ከኣ ባዕሉ ይባርኽ ብምባል ስብከቶም ዛዚሞም፣፣ 
ድሕሪ ቅዳሴውን እቲ መደብ ብምልላይ ሓድሕድን ሓባራዊ ዘተን 
ቀጺሉ፣ ኣብዚ ብዛዕባ ኣብ ዝሓለፈ ዓመት ኣብ ታንዛንያ ዝተገብረ ዞባዊ 
ኣኼባ ቤት ምኽሪ ምእመናን ብወይዘሮ ሓና መሓሪ፣ ከምኡውን ብዛዕባ 
ኣብ ማላዊ ዝተገብረ ናይ ኣመሰያ( ኣባላት ጉባኤ ጳጳሳት ምስራቕ 
ኣፍሪቃ) ኣኼባ ብመምህር ኣብርሀት ምስግና ንተሳተፍቲ መግለጺ 
ተዋሂቡ፣፣ ኣብ መወዳእታ ከኣ ናይ ስራሕ ምኽፍፋል ምርጫ ኣካየድቲ 
ተገይሩ፣ ብናይ ብፁዕ ሊቀጳጳስ መተባብዒ ቃልን ጸሎትን እቲ መደብ 
ተዛዚሙ፣፣ 

ዕለተ ጸዋዕታ ኣብ ዓመተ ውፉይ ሕይወት 
 

ራብዓይ ሰንበት ድሕሪ በዓል ትንሣኤ ብቤተክርስትያን ንጸሎት ጸዋዕታ 
ክህነት ዝተወፈየ ዕለት’ዩ። በዚ ምኽንያት 3 ግንቦት 2015 ዓ.ም ከኣ 
ኣብ ርእሰ ኣድባራት መካነ መንበር ኣሥመራ ብጸሎት ሳልስትን 
ኣስተምህሮታትን ናይ ዕለቱ ጳጳሳዊ መስዋዕተ ቅዳሴን በቲ ርእሰ 
ሊቃነጳጳሳት ኣቡነ ፍራንቸስኮስ ንናይ ሎም ዘመን መዓልቲ ጸዋዕታ 
ክህነት “ዝሃብዎ መልእኽቲ ብፀኣት፣ መሰረታዊ ተመክሮ ጸዋዕታ” 
ዝብል ኣርእስቲ ተዘኪሩ ዊዒሉ።  
ኣብቲ ናይ ሳልስቲ ጸሎት “ውፉይ ሕይወት ንቅድስና” ብኣባ 
ዓንደማርያም በርሀ (ካህን ሰበኻ) “ኣገዳስነት ጸሎት ኣብ ውፉይ  
 
 
ሕይወት” ብኣባ ምሕረትኣብ ሰሎሞን (ፓቮኒ)፣ “ምውፋይ ካብ ርእስካ 
ምውጻእ ኢዩ” ብኣባ ዘኬዎስ ተኽላይ (ካፑቺኒ) ኣስተምህሮ ተዋሂቦም። 
ኣብ ዕለቱ ከኣ ብዙሓት ሰብ ውፉይ ሕይወትን ምእመናንን ዝተሳተፍዎ 
ብፁዕ ሊቀ ጳጳስ ኣቡነ መንግሥተኣብ ተስፋማርያም ዓስራይ ርእሶም 

ዝመርሕዎ መስዋዕቲ ቅዳሴ ዓሪጉ። 
ድሕሪ ንባብ ቅ.ወንጌል፣ ብፁዕ ሊቀ ጳጳስ ኣቡነ መንግሥተኣብ ኣብ 
ዘስምዕዎ ስብከት፣ ኣብዚ ሰንበት’ዚ ቤተክርስትያን፣ ኢየሱስ ሕያዋይ 
ጓሳ፣ በጃ ነፍሳትና ዝኾነ ካህን ከነስተንትን፤ በዚ ምኽንያት ከኣ ምእንቲ 
ካህናት ጸሎት ክንገብር ትጽውዓና። ከመይ ካህናት እንተዘይህልዉ ከም 
ጓሳ ዘይብለን ኣባጊዕ ምኾንና። ካህናት ብስም ክርስቶስ ኢዮም 
ዝምህሩና፣ ምስጢራት ዝዕድሉና፣ ዘጸናንዑና፣ ዝመርሑና፣ ስለዚ 
ነቶም ዝሸምገሉ ካህናት ኣምላኽ ኃይሊ ክህቦም፣ ነቶም ጸገም ዘለዎም 
ከጽንዖም፣ ነቶም ኣብ መንገዲ ዘለዉ ናብ ክህነት ከብጽሖም ንካህናትና 
ክንጽልየሎም የድሊ። ካህናት ከኣ ሕጉሳት፣ ውፉያት፣ መንፈሳውያን፣ 
ትሑታት ኪኾኑ፣ ይግባእ ኢሎም። 
ቀጺሎም ከኣ ብፁዕ ሊቀ ጳጳስ ካብ ናይቲ ሰንበት ንባብ ወንጌል 
ጠቒሶም፣ ንምላሽ ናይቲ ሃብታም መንእሰይን፣ ናይ በርጠሌሜዎስ 
እቲ ዕዉር እናነጻጸሩ፣ እቲ ሃብታም መንእሰይ ሃብቱ ጥሪቱ ከልኪልዎ፣ 
እምነቱ ኣብ ሃብቱ ስለዘንበረ፣ እናሓዘነ ንድሕሪት ተመልሰ፣፣ 
በርጠሌሜዎስ እቲ ዕዉርን ግን ተኣምራት ምስ ተገብረሉ መንጠሊናኡ 
ደርብዩ ሰዓቦ። ንክልቲኦም እንተ ኣነጻጺርናዮም፣ እቲ መንእሰይ ባዕሉ 
ኢዩ ናብ ኢየሱስ መጺኡ፣ እቲ ዕዉር ግን ኢየሱስ ብእኡ እናሓለፈ ኢዩ 
ዘሕወዮ፣፣ ንሕና'ውን ኢየሱስ ከም ዝጸውዓና ምስ ፈለጥና ክንስዕቦ 
ይግብኣና። ንኢየሱስ ሕይወትና ንምሃብ ኣይንንፈገሉ። ሎሚ ቅዱሳን 
ካህናት የድልዩና ኣለዉ። ሕዝቢ ከኣ እቲ ዝግብኦ መራሒ ስለዝረክብ፣ 
ካህናትና እምነት ዝመልኦም፣ ንኩሉ ዝኽእሉ ክኾኑ፣ ኣምላኽ ኢዱ 
ከንብረሎም፣ ሓደስቲ ሠራሕተይናታት ግራት ወይኒ ከኣ ክህበና 
ንለምን፣ ብምባል ቃል ወንጌል ኣስሚዖም። 

ዓመታዊ ክብረ በዓል መድኃኔ ዓለም ጊንዳዕ 
 

ዓመታዊ ክብረ በዓል መድኃኔ ዓለም ጊንዳዕ ብ 05 ግንቦት ብፁዕ 
ሊቀጳጳስ፣ ቤተክህነት ምእመናን  ኣብ ዝተረኽብሉ ብድሙቕ 
ተባዒሉ። ብዕለት 04/05/2015 ሰዓታት ድ.ቀ 4፣00-6፣30 ካብ 
ካህናት ካፑቺኒ እምባትካላን ተማሃሮ ኣሕዋት ተራዳእያንን፣ 
ኣሕዋት ነዳያንን ብዝርከብዎም ዘሐጉስ ዋዜማ ተኻይዱ  
ማህሌት ዘለሊት’ውን ኣብ ሰዓት 3፣00 ነቂሖም ክሳዕ ሰዓት 6፣00 
ድሙቕ ዝበለ ማህሌት ተኻይዱ፤ ኣብ መዓልቱ ልክዕ ሰዓት 
6፣00 ንብፁዕ  ሊቀጳጳስ  ኣቡነ መንግሥተኣብ ንምቕባል 
መስቀል ኣምሪሖም መንእሰያት ቁምስናን  ቁምስና ኪዳነ 
ምሕረት ምጽዋዕን፣ ሕዝብን ብኽልተ መስርዕ ተሰሪዑ 
ብዕልልታን ጣቒዕትን ተቐቢልዎም፣ ብፁዕ ሊቀጳጳስ ካብ 
መኪናኦም ብምውራድ መስቀል ድሕሪ ምስላም፣ ንመጓስኦምን 
ንከተማን እናባረኹ ካብ’ቲ መቐበሊ ጽርግያ ክሳዕ ቀጽሪ 
ቤተክርስቲያን ኣስታት 300 ሜትሮ ዝኸውን ርሕቀት ዝነበሮ 
ብእግሮም ምስ ሕዝቦም ንሕዝቦም እናባረኹ ናብ ቤተክርስቲያን 
ኣትዮም። 
ብድሕሪ’ዚ ልክዕ 6፣30 ቅ.ቀ መስዋዕተ ቅዳሴ ተጀሚሩ ብፁዕ 
ሊቀጳጳስ ብክልተ ካህናት ተሰንዮም መስዋዕተ ቅዳሴ ኣዕሪጎም። 
ካብዚ ብምቅጻል ዑደት መዝሙርን ከበሮን ጸናጽልን 
ዜማን፤ሕዝቢ ድማ ብእግዚኦታን መቑጸርያን ንበዓሉ ዘንጸባርቕ 
ኣገባብ ተኻይዱ። 
ድሕሪ ዑደት ብፁዕ ሊቀጳጳስ ኣቡነ መንግሥተኣብ ንበዓሉ 
ብዝምልከት መድኃኔ ዓለም ዝገበረልና ጉንዖ ንሕና ኣብ’ዚ 
ዓለም’ዚ ክሳዕ ዘሎና ብዘይ ፍልልይ ሃይማኖት፤ ወገን፣ 
ዓሌት፣ ከይበልና፤ ኣብ’ዚ ምድሪ’ዚ ፍቕሪ ሓድሕድ 
ሓልዮት ደቂ ሰባት፣ ንጽጉማት፣ ንዱኹማት፣ ሕሙማት፣ 
ምሕጋዝ ናይ ነፍሲ ወከፍና ሓላፍነት ምዃኑ ገሊጾም። 

ዓመተ   ዉፉይ   ሕይወት 
 
 
 
 
 
 

ዉፉይ ሕይወት 
ሕይወት ትንቢታዊ ምስክርነት እዩ 

(ብኣባ ግርማይ ኣብርሃ)   
 

መዛዘሚ 
ካብዚ ኩሉ ዝገበርናዮ ፍተሻ ኡነተይኛ ሥእሊ ውፉይ 

ሕይወት ንምርካብ ዝገበርናዮ ሃሰስታ፤ ሓደ ነገር ዝተረኽበ ይመስለኒ፤ 

ማለት እዚ ውፉይ ሕይወት ኣብ ቤተክርስትያን ይኹን ኣብ ዓለም፤ ሓደ 

ፍሉይ  መደብን ኣገባብን ዜምጽእ ካልእ ተመራጺ መደብ ከቕርብ ዚኽእል 

ኪኸውን ኣለዎ። 
እቲ ትንቢታዊ መልእኽቲ’ውን እንተኾነ ወትሩ 

ሒዝዎ ዚርከብ ሓደ መልኽዕን መሥርዕን ኣለዎ፤ ወትሩ ካልእ 
ቃል እዩ፤ ካብ ጎይታ ደኣ’ምበር ካብ ሰብኣዊ ዓቕምን ክእለትን 
ዘይመጽእ ቃል እዩ። ኣብ’ዚ ከነስተውዕሎ ዘሎና ትንቢታዊ 
ሕይወትን መልእኽትን ማለት ናይ መጻኢ ምዝራብ ማለት 
ኣይኮነን 

 
 ከምኡ’ውን ፍልይ ዝበለ ሕይወት ተልእኮን 

እንተተባህለ ዝተነጸለን ጫፍ ዝተገለለን (eccentric) 
ማለት ኣይኮነን፤ 

 ብቕኑዕን ብቑዕን መንገዲ ጌጋ ንምእራም ንምልዋጥ 
ዚቐርብ ኣገባብ’ውን ተቓውሞ ወይ ትንቢትነት 
ማለት ኣይኮነን፤ 

 ሓደ ኣብ ውፉይ ሕይወት ዝተጸምደ ሰብ፤ ሓቀይና 
መንፈስ ትንቢታዊ ምስክርነት ዝለበሰ እንተድኣ 
ኮይኑ፤ ከምቲ ቶማስ መርተን ዝበሎ፤ ግምት ዘይብሉ፣ 
ውስን ኢሉ (marginal) ስራሑ ዚሰርሕ ኪኸውን 
ኣለዎ። 

 ወይ ከኣ ከም’ቲ ሓደ ደራሲ (Jean Pierre Decon-
chy) ዚብሎ dissonanti ፍሉይ ዝበለ መደብን 
ኣገባብን ሒዙ ዚካየድ፤ ፍሉይ ዝበለ ተማራጺ መደብ 
ዜቕርብ!! ካብ መንፈስ ዓለም ዝረሓቐ፤…። 

 ወይ ከም’ቲ Johann Baptist Metz ዝበሎ ዝኽሪ 
ኮይኑ፤ ግን ከኣ ዝሓለፈ ዚድምሰስ ዜሐድስ ዝኽሪ 
(Memoria eversiva)፤ 

 እዞም ውፉያት’ምበር ከም ናቶም ዕላማን እጃምን 
ኪርእይዎ ካብ ዘለዎም (ርግጽ ናይ በይኖም ኣይኮነን) ገሊኡ 
ንምጥቃስ፤ 

 ኣብዚ ንኹሉ ዓብሊሉ ዚርከብ ዓለማዊ 
ኣተሓሳስባን መደብ ሕይወትን፤ ንሳቶም ለውጢ 
መደብ ድኅነት ከእትዉሉ ኪኽእሉ፤ ንኺልወጥ፤ 
ኪልውጥን…. ኪድርኽዎ ኪኹርኹሕዎ……. 

 ናይ’ቲ ወንጌል ዚህበና ግድነታት፤ ህያውን 
መሕየውን ዝኽሪ ኮይኖም ኪኽእሉ፤ ከምኡ 
ናይ’ቲ ክቡር ጸጋ-ኣምላኽ ሕያው ዝኽሪ፤ 

 ንሳቶም ከም’ቲ ኢሳይያስ ነቢይ ዝረኣዮ “ዋርድያ” 
ንብሎም፤ ኢሳ.62፣6-7 “ኦ ኢየሩሳሌም ኣብ ልዕሊ 
ቐጽርኺ ሓለውቲ ኣቚመ ኣሎኹ፤ ለይትን 
መዓልትን ከቶ ስቕ ኣይኪብሉን እዮም፤ እወ! 
ንስኻትኩም ኣቱም ንእግዚኣብሔር ነቲ ዝሃቦ 
ተስፋ ከይርስዕ እተዘክርዎ፤ ከየዕረፍኩም 
ጸውዕዎ፤ እወ! ዜመስግን ኣይተዕርፍዎ”። 
(ብሕይወትካን ምስክርነትካን…ንኻልእ…)። 

 
 
 
 
 

 
 እቲ ወንጌል ዚጠልቦ ሓዲስ ኣነባብራን 

ኣተሓሳስባን  
(New culture or counter cultre) ከእትዉ  
ኪኽእሉ ኣለዎም። 
Jurgen Moltamann ዝተባህለ ናይ ስለመለኮት 

ምህር (ፕሮተስታንት) ዝብሎ ንስማዕ፤ 
ንክርስቶስን ነዚ ዚመጽእ መንግሥቲ ኣምላኽን 
እምንቲ ኮይና ንኽትርከብ፤ እዛ ብመንፈስ 
ዓለምነት እትጽሎን እትልለን ዘላ ቤተክርስትያን፤ 
ብመሠረቱ ንሕይወት ኢየሱስ ዚኽተላ ማኅበራትን 
ንናይ ክርስቶስ ሓርነትን ዚገልጹ ወገናትን 
የድልይዋ”። (La chisa nella forza dello 
spirit) 

 
                 ንዉፍያት ጥራሕ ዝተሓዝኤ ናይ ትንቢታዊ ምስክርነት                 
     ዕማም የልቦን፤ ንኹሉ’ዩ፤  

 እንተኾነ ንሳቶም ነዚ ዝተዋህቦም ዝተቐበልዎ ዕማም 
ትንቢታዊ ምስክርነት ብዝግባእ ኪፍጽምዎ 
እንተዘይተረኺቦም፤ ብቑዕን ግቡእን ምስክርነት እንተ 
ዘይሂቦም፤ ከም’ቲ መቐረት(ማቴ.5፣13) ዘጥፈአ ጨው 
ካብ ምዃን ኣይድሕኑን። 

 በንጻሩ እዞም ውፉያት ኣሠር ነብያት ተኸቲሎም 
ብርሃን ወንጌል ኪዝርግሑ ከለው፤ ልክዕ ከምቶም 
ነብያት ቃል-ኣምላኽ ናብ ሕዝበ እግዚኣብሔር (ናብ 
ኣሕዛብ) የብጽሑ፤ 

 ወንጌል ንምስባኽ “ገለ ነገር ምግባር” “ገለ ነገር ምፍጻም” 
ጥራሕ ኣይኣክልን፤ “ተግባር” ጥራሕ ኣይኣክልን፥ 
“ምዃን” “ምህላው” የድሊ፤ ምስ “ኮንካ” ምስ “ሃሎኻ” ሽዑ 
ተግባር ምስዓብ ናይ ግዲ’ዩ፤  ህላዌና ከኣ ብማኅበር 
ኣቢሉ ኣብ ቤተክርስትያን እዩ። 

  ኣብ ምዝዛም’ዚ ኣስተንትኖ’ዚ ሓደ ፍልይ ዝበለ ሥእሊ 
ውፉይ ሕይወት ክሓድግ ጽቡቕ ምኾነ!! እዚ ኸኣ ብፍሉይ 
ኣብ’ዚ ሎሚ ጸዋዕታ ውሒዱ ኣብ ዚበሃለሉ ሰዓት ኪወሃብ 
ዚኽእል ሥእሊ ብምዃኑ ትርጉም ዘለዎ ይኸውን፤ 

 እዚ እዋን’ዚ ንውፉይ ሕይወት ጽንኩር እዋን ደኣ 
ይኹን’ምበር፤ ካብ ካልእ እዋን ብዝበለጸ ተስፋ 
ኪዕንብበሉ ዚግባእ እዋን እዩ፤ እዚ ከኣ ኣምላኽ 
ንዝኣተወልና ተስፋታት እናዘከርና፤ ነኣኡ 
እናሰማዕና ተስፋታቱ ዚፍጸመሉ እናተጸበናን 
እናማዕዶናን ምቕጻል እዩ፤ 

 ኣብ ኢሳ.6 ዘሎ ሥእሊ ዘኪረ ክዛዘም፤ እቲ ነቢይ 
“ከም’ዚ ኢሉስ ክሳዕ መኣስ እዩ’ዚ 
ኩነታት” (ኢሳ. 6፣11) ኪብል ንኣምላኽ ሓቲቱ፤ 
እግዚኣብሔር ኪምልሸሉ ከሎ “ከም’ቲ ዝተቐደሰ 
ዘርኢ ኪኸውን እዩ” (ኢሳ. 6፣13)። 

እንሆ’ምበኣር ውፉይ ሕይወት ዚመውት’ኳ 
እንተመሰለ፤ ኪትንሥእ ከኣ እዩ፤ ኣብ ገሊኡ ወገናት 
ዓለም፤ ኣብ ጽንኩር ሃለዋት’ኳ እንተሎ፤ እዚ 
ኣይኮነን እቲ ቐንዲ ጉዳይ! እቲ ወሳኒ ዚበሃልስ፣ ውፉይ 
ሕይወት ዝተቐደሰ ሕይወት ምዃኑን ዘይምዃኑን፤ 
ንወንጌል እሙን ምዃኑን ዘይምዃኑን ጥራሕ’ዩ፤” 
ጉንዲ ጥራሕ እንተ ተረፈ’ውን፤ እዚ ጉንድ’ዚ 
ኪጭብጭብ ኪጥጥዕ ኃይሊ ኣለዎ፤ ከመይ ቅዱስ ዘርኢ 
እዩ። ንቤተክርስትያን ዝተዋህበ ዘርኢ!!                                                               

ነዚ ዝኽተል ጽሑፍ ንምርዳእ ፈለማ ክንበቡ ዘለዎም ንባባት፤ 
2ዜና.33፣1-17, ሉቃ.15፣1-ፍ, 1ጢሞ.3፣1-ፍ, ሮሜ.1፣18-ፍ 
መእተዊ 
ሎሚ ከም ሎሚ ርክብ አምላኽን ሰብን በዘን ንባባት’ዚኣን 
ጌርና ምስ ህሉው ኩነታትና እንተ አነጻጸርናዮ፣ ኃጢኣት 
ዝነገሠሉ ቅሉዕ ዘመነ-ኃጢኣት ኮይኑ ኢና እንረኽቦ ዘሎና። 
ናይ’ዚ ኩሉ መንቀሊ ጠንቂ ካብ አምላኽ እንርሕቆ ራሕቂ 
እዩ። ካብ ብርሃን ርሒቕካ ዝግበር ዝኾነ ይኹን ዓይነት ጉዕዞ ከኣ 
ጉድለት ከይሃለዎ ክተርፍ አይክእልን። ብካልእ አበሃህላ 
ኃጢኣት ማለትና እዩ።  
 
ትርጉም ኃጢኣት፣- ቃል ብቓሉ ‘ኃጥኣ’ ካብ ዝብል ግዕዛዊ 
ቃል ኮይኑ፣ ጎደለ፣ ተነከየ፣ ወሓደ፣ ተሳእነ፣ ተጸንቐቐ ማለት 
እዩ። 
አብቲ ሓፈሻዊ ቀንዲክርስቲያናዊ ትርጉሙ ከኣ፣ ኃጢኣት 
ማለት ናይ እግዚኣብሔርን ናይ ቅድስቲ ቤተ-ክርስቲያንን ሕጊ 
ብፍቓድካ ምፍራስ ማለት እዩ። ከም ደቂ ቤተ-ክርስቲያን 
መጠን ክንርስዖም ዘይብልና እዩ። አብ ምኅጣእ ሞት እያ 

እትስዕብ።  “ብኃጢኣትኩም  ክትሞቱ ኢኹም።”(ዮሓ.8፣21) 
ብኣንጻሩ ከኣ አብ ምንሳሕ ከኣ ሕይወት ትርከብ። “እምበኣር 
ኃጢኣትኩም ምእንቲ ክድምሰሰልኩም፣ ካብ ገጽ እግዚኣብሔር 
ከኣ ዘመነ-ምሕዳስ ምእንቲ ክመጻልኩም፣ እቲ መሲሕ ኢየሱስ 
ምእንቲ ክሰደልኩምሲ፣ ተነስሑን ተመለሱን።”(ግ.ሓ.3፣19) 
እግዚኣብሔር አምላኽና ምእንቲ አብ ጸጋኡ ንክንነብር ብማለት 
ካብ ኃልዮቱ ንኣፍልጦናን ንኣኽብሮቱን ካብ ሕይወቱ 
ተኻፈልቲ ኮይና ምእንቲ ክንካየድ ንዓሠርተ ትእዛዛቱ ሠሪዑ 
ሂቡና።ንሳቶም ከኣ፣- 
 
1ይ. አነ እየ ናትካ አምላኽ ብዘይካይ ካልእ አምላኽ የልቦን፣ 
2ይ. ስም እግዚኣብሔር ብከንቱ አይትጸውዕ፣ 
3ይ. ዕለተ-በዓላት አኽብር፣ 
4ይ. አቦኻን አደኻን አኽብር፣ 
5ይ. አይትቕተል፣ 
6ይ. አይተመንዝር፣ 
7ይ. አይትስረቕ፣  
8ይ. ብሓሶት አይትመስክር፣ 
9ይ. ዘይሰበይትኻ አይትድለ (ዘይሰብኣይኪ ከኣ አይትድለዪ)፣ 
10ይ. ዘይኣቕሓኻ አይትድለ።  
 
ቅድስቲ ቤተ-ክርስቲያን ከኣ አብ ቃል አምላኽን አብ ሕጉን 
ተመሥሪታ፣ ንመንፈሳዊ ረብሓ ምእመናና ካልኦት ሽድሽተ 
ትእዛዛት ሠሪዓ አቕሪባ። 
1ይ. ብሰንበት መዓልቲ ብበዓል መዓልቲ መሥዋዕተ-ቅዳሴ 
ስማዕ፣ 
2ይ. አብ ዓመት ሓደ ግዜ ብግዲ ተናዘዝ፣ 
3ይ. ብወርኃት ፋሲካ ቁረብ፣ 
4ይ. ቤተ-ክርስቲያን ዝኣዘዘቶም ጾም ጹም፣ 
5ይ. ካብ 10፣ ሓደ ንቤተ-ክርስቲያን ወፊ፣ 
6ይ. ብዘይግባእ ዕለት፣ መርዓ አይትግበር ዝብሉ ኢዮም። 
ነዚኦም ንምሕላው ቀጻሊ ትምህርቲ ቤተ-ክርስቲያንን፣ ኅልናዊ 
ኃላፍነትን የድልዩና። 
ሀ) ኃጢኣትን መንፈስ ንሥሓን አብ ፈለማ ኪዳን (ብሉይ ኪዳን)  
 
ሓባራዊ ኃጢኣትን ግላዊ ኃጢኣትን፦ 
ከም መግለጺ መጠን አብ ሕዝቢ ዕብራውያን ንታሪኽ ኃጢኣትን 

ውድቀትን ናይ ግለ-ሰባት ዘይኮነ ብሓፈሻ፣ ናብ ኃባራዊ ጌጋ 
ኃጢኣት ናይ መላእ ሕዝቢ ኮይኑ እዩ ዝግለጽ። ብኣምሳል ናይ 
ግለ-ሰብ ዝግለጽ ዝነበረ’ውን ኣሎ። ንኣብነት፣- ሰበይቲ ሆሴዕ 
ነቢይ (ጎሜር) ንበዓል-ቤታ እምንቲ ብዘይምዃና (ናይ ኃጢኣት 
ዝሙት ብምፍጻማ) ናብ ካልእ ከይዳ፣ ከም ግለሰብ ዘይኮነትስ፣ 
ከም አምሳል ናይ መላእ ሕዝቢ እስራኤል ኮይና እያ ትግለጽ። 
ኃጢኣት እስራኤላውያን በቲ እሙናት ዘይኮኑሉን፣ (መዝ.106፣1
-16 ክነንብብ ንኽእል)፣ ትሪ ልቢ፣  ናዕበይናታት  ዝኾኑሉ 
(ሕዝ.36፣26-29) እዋናት ይግለጽ። 
ኩነት ርክብ እግዚኣብሔር አምላኽን ሕዝቡን፣ እዋን ጸጋን 
ታሕጓስን- እዋን ሕማቕ አጠቓቕማ ነጻነትን ኃጢኣትን፣ 
ብኽያትን ልመናን፣ እዋን ምሕረት አምላኽን ዳግማይ ምልኣት 
ጸጋታቱን (vicious circle) ዝዓይነት ሕይወት እዩ ኔሩዎም። 
ሕጂ’ውን እንተኾነ፣ ኃባራውን ግላውን ታሪኽና ልክዕ ከምኡ 
እዩ። ሕይወት ነፍስ-ወከፍና ክንርኢ ንኽእል። 
አብ ከም ናይ ፈለማ ኪዳን አገባብራ ንስሓ ከምዝእምቶ፣ አብ 
ርእሶም ሓመኹስቲ ነስኒሶም፣ እምኒ ተሰኪሞም፣ ካሻ 
ተኸዲኖም እዮም ዝፍጽምዎ ዝነበሩ። “ደቂ እስራኤል ተኣኪቦም 
ወጮ ተኸዲኖም፣ ሓመድ አብ ርእሶም ነስኒሶም ጾሙ።….ደው 
ኢሎም፣ ሠለስተ ሰዓት መጽሓፍ ሕጊ እግዚአብሔር አንበቡ። 
ሠለስተ ሰዓት ከኣ ተናዘዙን ንእግዚአብሔር አምላኾም 
ሰገዱሉን።” (ነሀምያ 9፣1-3) እዚ ብንጉሥ ከይተረፈ ከም 
ብመልክዕ አዋጅ ተኣዊጁ ሕዝቢ ክሳብ እንስሳታት ከይተረፋ 
ከይበልዓን ከይሰተያን ዝሳተፋኦ ዕዙዝ ጾመ-ንስሓ ይገብሩ 
ከምዝነበሩ ዮናስ ነቢይ የነጽረልና። “ንጉሥ ጾም አወጀ። ሰብን 
እንስሳን ወጮ ይከደኑ። ዓው ኢሎም ከኣ ናብ አምላኾም 
ይማህለሉ። ነስፍ-ወከፍ ከኣ ካብ እኩይ መንገዱን ካብቲ ክፉእ 
ግብሩን ይመለስ። ምናልባት አምላኽ ሓሳቡ ይልውጥን ካብ 
ጉሁር ቁጥዓኡን ይምለስ ይኸውን፤ ንሕና ከኣ ካብ ጥፍኣት 
ንድኅን ንኸውን። አምላኽ ከኣ ካብ እኩይ ግብሮም፣ ማለት ካብ 
ክፉእ መንገዶም ከምዝተመልሱ ምስረኣየ፣ ስለዚ ሓሳቡ ለወጠ፤ 
ከምቲ ተዛሪቡዎ ዝነበረ ከኣ አይቀጽዖምን።”(ዮናስ 3፣1-6-ፍ) 
ከም በደሎም ዘይኮነስ ከም መለኮታዊ ምሕረቱ ጌሩ ብሓቂ 
ምሒሩዎም ማለት እዩ። እወ አብ ጸሎተ-መሥዋዕተ-ቅዳሴና 
“ከም ምሕረትካ ደኣ’ምበር፣ ከም በደልና አይትፍረደልና።” 
ኢልና ኢና እንጽሊ።እዞም ዝበደሉ ሕዝቢ ነነዌ ንኣምላኾም 
ምስበደሉ፣ ንበደሎም ዝኣክል ካሕሳ ጌሮም ማለት አይኮነን። 
ልዕሊ ኩሉ ምሕረት አምላኽ ስለዝዓዘዘ ብሕቱ እዩ። አብ ጉዳይ 
ንስሓ እቲ ዝዓበየ ቁም-ነገር አብ መንፈስ ጥዑስ ንሥሓ 
ምርካብን፣ ምትግባሩን ብቁርጺ ፍቓድ ምንባርን እዩ። (መዝ 
51፣1-ፍ, ባሩክ 1፣1-15, ጸሎተ-ንጉሥ ምናሴ ተመልከት።) 
 
ኃጢኣት አብ ምስ ገዛእ-ርእስና ዝተርፍ ጥራሕ ዘይኮነስ፣ ነቲ 
ምስ ካልኦት ዝህልወና ርክብን አተሓሕዛን አቀባብላን እውን 
ይውክል እዩ። ማለት እቲ ምስ ጎረቤትና ብፍላይ ከኣ 
መበለታትን፣ ዘኻትምን ዝህልወና አተሓሕዛ ወይ ርክብ፣ 
ብዓይኒ በደል ግፍዒ ዝህልዎ ምስዝኸውን፣ ኃጢኣት ኮይኑ እዩ 
ዝርከብ።  
በደል ሕዝቢ እስራኤል ብኃባራዊ ጌጋ ኃጢኣት እዩ ዝግለጽ’ኳ 
እንተበልና፣ በቲ እዋን’ቲ ብግሊ ዝፍጸም ንዝነበረ ኃጢኣት፣ 
አይነበረን ማለት ግን አይኮነን። ብርግጽ ኔሩ እዩ። አዳምን 
ሄዋንን፣(ዘፍ.3፣6-7)፤ ንጉሥ ሠለሞን(1ነገሥ.11፣1-8)፤ ንጉሥ 
ዳዊት (2ሳሙ.11፣1-5)፤ ንጉሥ ምናሴ (2ዜና መዋዕ.33፣1-9)፣... 
ክንጠቅስ ይከኣል። 
አብ ኩነት ናይ ፈለማ (ብሉይ) ኪዳን፣ ንኩነት ኃጢኣት 
ንምርዳእ፣ በዞም ዝስዕቡ ሠለስተ ቃላት ይገልጹዎ ኔሮም። 
1- ሃታህ= ብቃንቋ ዕብራውያን ኮይኑ፣ ምስሓት፣ ምስኣን፣ 
ምኽሳር ማለት እዩ፣፣ ነቲ ምስ መለኮታዊ ኩነት ዝህልወካ ርክብ 
ንምዕቃብ ግቡእካ ብዘይምፍጻም እትጋገዮ ውድቀት የስምዕ።  
2- አዎን= ምጥምዛዝ፣ ምጥዋይ፣ ዘይምእዛዝ፣ ብርእስኻ ምኻድ 
ማለት የስምዕ። 
3- ፐሻ= አንጻር ናይ ሓደ ትእዛዝ ተላዒልካ፣ ናዕበይናን 
ዘይእሙንን ምዃን ማለት እዩ። (Patrick McCormick, Sin 
as Addiction p.16) 

ኃጢኣትን ሳዕቤናቱን፣ ትርጉም 
መንፈስ ንሥሓን፣ ምሥጢረ-ኑዛዜን 

ፍትሓትን 
(ብአባ ሃይለ ተስፋማርያም ው.መ.) 

ዝጸውዓና ብምፍላጥና፣ መለኮታዊ ኃይሉ፣ ኩሉ’ቲ 
ንሕይወትን ንመንፈሳውነትን ዘድልየና ሂቡና 
አሎ።” (2ጴጥ.1፣3) ናብ ክብሪ አምላኽ ዝተጸዋዕና ክነስና፣ ነቲ 
ተዋሂቡና ዘሎ ዕዙዝ መለኮታዊ ክብሪ ብምርሳዕና ንኃጥእ 
ብምዃና እዩ። 
 

ንሓደ ኃጢኣት፣ ኃጢኣት እዩ ዘብሉዎ ሠለስተ 
ረቛሒታት;- 
ምሉእ ፍልጠት፣ (እናፈለጥካ እትፍጽሞ ኃጢኣት)ምሉእ ድሌት 
(ብዘይ ናይ ወላ ሓደ ግዳማዊ ድፍኢት ወይ ጎነጽ ዝፍጸም 
ምስዝኸውን)ነጻ ተግባራዊ ፍጻሜ (ፈሊጥካን ደሊኻን ባዕልኻ 
አብ ተግባር ክተውዕሎ ምስእትርከብ) ከም ሓሳብ ናይ ቅዱስ 
ቀለመንጦስ፣ ኃጢኣት ማለት ብእግዚኣብሔር ንከይትመሃር 
ምንጻግ ኮይኑ፣ ናብ ኩሎም ደቂ-ሰባት ዝተመሓላለፈ እዩ። 
ንሱ፣ “ደሊኻ ዝፍጸምን ከይደለኻ ዝፍጸምን ብምባል ንኃጢኣት 
አብ ክልተ ይኸፍሎ። ንኣብነት፣ ቅድሚ ጥምቀት ንዝፍጸም 
ኃጢኣት ከይደለኻ ናይ ዝፍጸም ኃጢኣት ክድምሰስ ዝከኣል 
እንክኸውን፣ እቲ ድኅሪ ጥምቀት ንዝፍጸም ኃጢኣት ግን፣ 
ብሓቂ ፍርዲ አምላኽ ስለዘኸትል ክፍራሕ ዘለዎ ኃጢኣት እዩ። 
እቲ ይቕረ ዘይበሃሎን ብፍላጥ ዝፍጸም ኃጢኣት፣ ኮነ ኢልካ ካብ 
እግዚአብሔር ምርሓቕን ንዕርቅን ንለውጢ ሕይወትን ምንጻግ 
ዘጣመረ እዩ፣” (Clement of Rome in Johannes Quas-
ten Vol.II pp.31-33) 
ዘይሕደግ ኃጢኣት፣- አንጻር/ጸርፊ/ መንፈስ ቅዱስ ዝበሃል 
ኃጢኣት፣ እዚ እንታይ ማለት እዩ? ንቅዱስ መንፈስ ምጽራፍ 
ወይ አንጻር መንፈስ ቅዱስ ምኅጣእ ማለት፣ ንምሕረት አምላኽ 
ምንጻግ ማለት እዩ፣፣ እዚ ማለት ነቲ ኩሉ እግዚኣብሔር 
ንኅድገት ኃጢኣትና ኢሉ ዝገብረልና ናይ ሕይወት ወፈያኡን፣ 
ንምስጋናኡን ምጥላም ማለት እዩ። ብቀንዱ ግን ንጹር ብዝበለ 
ገጹ እቶም አብ ልዕሊ ቅዱስ መንፈስ ምኅጣእ ክበሃሉ ከለዉ 
ነዞም ዝስዕቡ ኃጢኣት ዝምልከት እዩ።  

1. እግዚአብሔር መሓሪ ክነሱ፣ አይምሕረንን እዩ ኢልካ 
ተስፋ ምቑራጽ፤ 

2. አብ ኃጢኣት እናነበርካ፣ ክድኅን እየ ኢልካ ተስፋ 
ምግባር፤ 

3. ንሓቅታት ናይ እምነት ምኽሓድን ምንጻግን፤ 
4. ካልኦት ንዝረኸቡዎ ጸጋ ርኢኻ፣ ብክፉእ ቅንኢ 

ምቅናእ፤ 
5. አብ ኃጢኣትካ ጸኒዕካ ከይተነሳሕካ ምንባር፤ 
6. ከይተነሳሕካ፣ ምስ አምላኽካን ምስ ሰብካን ምስ 

አምላኽካን  ከይተዓረቕካ ምማት። (A to Z Guide 
To The Catholic Faith 2005 አብ ገጽ 302 
ተመልከት) 

                                                                                                                       (ይቅጽል..............) 

 
እምበኣርከስ አብ ናይ ፈለማ ኪዳን፣ ኩነት ኃጢኣትን መንፈስ 
ንሥሓን አብ ሓባራዊ ኃጢኣት ናብ ኃባራዊ ንሥሓ ይዕደሙ 
ምንባሮም፣ አብ ናይ ግሊ ኃጢኣት ናይ ዝሙት ኩነት 
ንዝፍጽም፣ ሕጊ ኔሩዎም እዩ፣፣ እቲ ሰብ ብዳርባ እምኒ 
ተጨፍጪፉ ንክትመውት ዝብል እዩ። “መምህር፣ እዛ ሰበይቲ 
ክትዝሙ ከላ ተታሒዛ፣ ከምዚኣ ዝበለት ከኣ ብዳርባ እምኒ 
ክትመውት ሙሴ ብሕጊ አዚዙና አሎ።” (ዮሓ.8፣4-5) አብዚ 
ምሕረት፣ ወይ ርኅራሔ እትበሃል ቃል ቦታ አይተዋህባን። አብ 
ናይ ፈለማ ኪዳን ጽሑፍ ከምዘነጽሮ “ምስ ሰበይቲ ሰብኣይ 
ዝዘመወ ሰብ፣ ምስ ሰበይቲ ብጻዩ ዝዘመወ፣ እቲ ዝዘመወን እታ 
ዝዘመወትን ይቀተሉ።…..”(ሌዋ.20፣10-ፍ) ይብለና። 
 
ለ) ኃጢኣትን መንፈስ ንሥሓን አብ ሓዲስ ኪዳን 
 
ከምቲ እግዚኣብሔር አብ ዘመነ-ኦሪት ይኹን፣ አብ ዘመነ-ሓዲስ 
ኪዳን ሕያው ኮይኑ ዝነብር፣ መንፈስ ኃጢኣት ከኣ ብኣሉታዊ 
ገጹ ነባሪ ግን ከኣ ቀታሊ ባህሪኡ ሒዙ ይነብር። ንኩሉ ብዓወት 
ምእንቲ ክንስዕሮ ከኣ፣ በቲ መምርሕን ተልእኾን ናይ ጎይታና 
ኢየሱስ ክርስቶስ እናተኸተልና ኢና ክንነብር ዝግበኣና። 
ኃጢኣት ቀታሊ መንፈስ ስለዘለዎ፣ ልብና ናብ እግዚኣብሔር 
ክነውድቕ፣ ናይ ምንባርና ቀላስን፣ ናይ መጻኢ ሕይወትና 
መዓልቦ ክንገብሮ፣ ነዚ ቀታሊ መንፈስ ኩሉ ግዜ ክንቃለሶ፣ 
መለኮታውን ኅልናውን ግዴታ ከምዘሎና ብቀጻሊ ክርደኣና 
ይግባእ።  
ከምቲ ናይ ብሉይ ኪዳን ክኃጥኡ ዝርከቡ፣ አብ ሓዲስ 
ኪዳን’ውን፣ ብዙኃት ዝኃጥኡ ግን ከኣ ብንሥሓ ዓበይቲ 
መማህራን ናይ ሕይወት ክርስትና ኮይኖም ዝተረኽቡ ወገናት 
ክጥቀሱ ይኽእሉ። ቅዱስ ሓዋርያ ጳውሎስ፣ ቅዱስ ሓዋርያ 
ጴጥሮስ፣ ቅዱስ ሓጎስጢኖስ፣ ማርያም መግደላዊት፣ እቲ ጥፉእ 
ወዲ፣ ነዚኦም አብ አእምሮና ስኢልና፣ ካብኡ ከኣ ነፍስ-ወከፍና 
ንሕሉፍ ተመክሮና ብምግንዛብ ምስኦምን ክንስራዕን፣ ብዝያዳ 
ከኣ አብቲ ደረጃ ቅድስናኦም ንክንበጽሕ፣ አሰሮም ክንክተል 
ግድነት አሎና።  
አብ ሓዲስ ኪዳን ኩነት ናይ ኃጢኣትን መንፈስ ንሥሓን 
ንምርዳእ ናይ’ታ ኃጢኣተይና ሰበይቲ ክትዝሙ ከላ ረኺብናያ 
ኢሎም፣ ፈሪሳውያን ናብ ኢየሱስ ምስ አምጻኡዋን ንኢየሱስ 
ከኣ ምስ ሓተቱዎ፣ ነቶም ዘምጽኡዋ ብኅልናኦም ከምዝውቀሱ 
ዝገብር መልሲ ሂቡዎም፣ ብሓቂ ካብቲ ሓሲቦሙላን 
አጻዊዶምላን ዝነበሩ ሓደጋ ሞት አናጊፉ፣ ምሕረትን ሰላምን፣ 
ዘተኣማምን ሕይወት ከምዝሃባን ኢና እንርዳእ። (ዮሓ.8፣1-11) 
ሰለዚ መንፈስ ሓዲስ ኪዳን፣ መንፈስ ምሕረትን፣ ዳግም 
ንዘይምኅጣእ ዝሕግዝ ጽኑዕ ለበዋን እዩ፣፣ ጎይታና ኢየሱስ 
ክርስቶስ ናብ’ዚ ምድሪ‘ዚ ምምጻኡ ቀንዲ ምኽንያት፣ ንበደላት 
ናይ ደቂ ሰብ ንምድምሳስ እዩ። በዚ ከኣ ሕይወት ንክንረክብ 
እዩ። “ሰራቒ ክሰርቕን ክሓርድን ከጥፍእን እንተዘይኮኑ፣ 
አይመጽእን እዩ። አነ ግን አባጊዔይ ሕይወት ምእንቲ ክረኽባ 
ብምልኣት ምእንቲ ክረኽባ እየ ዝመጻእኩ።”(ዮሓ.10፣10) “ኦ 
ንናይ ዓለም ኃጢኣት እትድምስስ በጊዕ እግዚኣብሔር 
ተዓረቐና፣ ስምዓና፣ መሓረና”(መጽሓፍ መን-ፈጠረና ገጽ 31)  
ገለ ካብ ባሕርያት ናይ ኃጢኣት፣- 
 

*ኃጢኣት ምሥጢር እዩ። (ሮሜ.7፣14-ፍ) እዚ ማለት ገና 
ክትርድኦ ዘይከኣል፣ ብተደጋጋሚ ክቆጻጸረካ ዝኽእል ረቂቕ 
ተጻብኦ ዘለዎ መንፈስ ብምዃኑ፣  
*ኃጢኣት መንፈሳዊ ኩነት ዘለዎ አሉታዊ ፍጻሜ እዩ። ብስእነት 
ጸጋ ዳግም ናብ ንቡርካ ክትምለስ ምኽንያት ስለዝኾነካ እዩ። 
*ኃጢኣት ዘይቅዱስ ተግባር እዩ። ከም ተግባር መጠን ክፉእን 
መንገዲ ሞት ስለዝኾነ፣ 
*ኃጢኣት ንዝተሸለምናሉ ጸጋ ይቕንጥጠናን ዕራቕና 
የውጽኣናን። 
*ኃጢኣት ረስዓ ፈጣሪ እዩ። ንጹር ዝኽሪ አምላኽን ፍቕሩን አብ 
ዝህልወና እዋን፣ አይንብድልን ኢና። እዚ ምስዘይህሉ እዩ 
ኃጢኣት ዝፍጸም ስለዚ ከኣ እዩ ረስዓ ዝበሃል። 
*ኃጢኣት ረስዓ መንነት እዩ። “ነቲ ናብ ክብሩን ሕያውነቱን 


